
	НИЙТЛЭЛ ӨГҮҮЛЭЛ

	 

	“Цагаан бамбарууш хэвлэлийн газар” Улаанбаатар хотноо 2006 онд эрхлэн хэвлүүлсэн "Дашдоржийн Нацагдорж Бүрэн зохиол - дэд дэвтэр" номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УЛСЫН АНХДУГААР ИХ ХУРАЛ ДОР ХУВЬСГАЛТ ЗАЛУУЧУУДЫН ӨМНӨӨС Д. НАЦАГДОРЖИЙН ИЛТГЭСЭН НЬ

	Монгол Хувьсгалт Залуучуудын өмнөөс, улсын дээд эрхийг барих их хурал дор баярыг хүргэнэ. Урьд бидний улсын эрхийг нэгэн хүн барьж, мөн хэдхэн тооны язгууртан ноёд эзэрхэн дарангуйлж, гадаад дотоод дор хуваагдан мөлжигдсөөр агсан нь мөнөөхөн арван нэгдүгээр оны хувьсгалын ачаар энэ өдөр ийнхүү улсын дээд эрхийг барих ардын төлөөлөгчдийн хуралдааныг нээж бүхүй нь манай Монгол дор урьд үзэгдээгүй их гайхамшиг, баяр цэнгэлийг олбой хэмээн биширнэ. Бидний Монгол Хувьсгалт Залуучуудын зорилго болбоос, энэхүү оролдож бүтээсэн ардын нам, засгийн хэргийн хойчийг залгамжлан гүйцэтгэж, тус улсын дунд ба ядуу хоосон түмэн ардыг хамгаалан тэтгэж, эзэрхэг харгисуудтай эсэргүүцэн сөнөөх явдлыг чухамхүү ертөнц дэлхийн хувьсгалын мөн чанарыг мөрдөн чармайцгаах ба ялангуяа эрдэм гэгээрэл зэрэг дор дэвшин боловсорч, эр цэргийн хүчнийг бүртгэхийг ихэд хичээн амой. Урьд болбоос бидний залуучуудыг арван найман нас хүрмэгц эзэрхэг харгисын боол зардас болгож, элдэв гэгээрэл үгүйгээр дарлаж явсан нь өнөө энэхүү хувьсгалын ачаар эрх чөлөөг эдэлж, эрдэм боловсрол дор дэвшин оролдоцгоож бүхүй бөгөөд манай залуучуудын зорилго суртал дор улсын хурлын төлөөлөгч нөхдөөс тодорхой тусламж үзүүлж, Монголын хойчийг залгамжлан, эзэрхэг харгисуудыг эсэргүүцэн сөнөөх явдал дор тусыг үзүүлэх болов уу хэмээн биширнэ. Монгол Улсын Ардын Засгийн анхдугаар их хурал мандтугай. Монголын хувьсгалт залуучуудын хэрэг зүйлс (үйлс) бадран хөгжтүгэй.

МОНГОЛЫН ХУВЬСГАЛТ ЗАЛУУЧУУДЫН ТАВАН ЖИЛИЙН ОЙ

	Энэхүү найман сарын хорин тавны өдөр болбоос бидний хувьсгалт залуучуудын эвлэлийн эрхэмлэн ёслох дурсгалт өдөр мөн бөгөөд 1921 оны найман сарын хорин тавны өдөр манай залуучуудын эвлэлийг анх үүсгэн байгуулсан нь энэ оны энэ өдөр дор хүрсэн нь даруй таван жилийн ой болж байна. Тиймийн тул энэ өдрийн түүх ба энэ өдрөөс хойш манай залуучууд хэрхэн хөгжсөөр ирсэн, мөн улмаар уул зорилгыг туйлд хүргэхийг тэмдэглэн тодорхойлбоос зохино. Асууваас, арван нэгдүгээр он дор Ардын хувьсгалт нам анх мандаад гадаад, дотоодын харгисыг дарангуйлж, ардын эрхийг олгон, хувьсгалын замыг нээгдүүлэхүй дор бидний залуучуудын дотроос хэд хэдэн нөхөд оролцон зүтгэлцэж явсан нь чухам энэ үе дор ард түмний эрх чөлөөг хувьсгалын хүчнээр олж бататгахаас үнэн арга үгүй болохыг монголын залуучуудаас ухварлан мэдээд, анх хэд хэдэн нөхөд хуралдаж, тус улсын идэр залуучуудыг элсүүлэн, санал хүчнийг нэгтгэн, ардын эрх чөлөөг улмаар бататгах ба ардын намын үүсгэн бүхүй хэрэг дор туслалцах санаа төрж, арван нэгдүгээр оны шинэ улирлын найман сарын хорин тавны өдөр Улаанбаатар хотноо залуучуудын эвлэлийн эхэн суурийг анх босгожээ.

	Эвлэлийг байгуулахын өмнө таван хүмүүс хэд хэд дахин хуралдаж, хэрхэн байгуулах явдлыг хэлэлцэж бэлтгээд, бас тус бүр нэг, хоёр таних залуучуудыг элсэж, эвлэлийг байгуулах хурал дор арван хэдэн хүмүүс болсон ажгуу. Эвлэлийн нэрийг тэрхүү хурал дээр “БОШГЫГ ХАЛАХ ЗАЛУУЧУУД” хэмээн нэрийдсэн боловч дараа Хувьсгалт залуучуудын эвлэл хэмээн нэрийджээ. Түүнээс, Хувьсгалт залуучуудын эвлэлийн уриа монголын идэр залуус бидний чихэн дор хүрсэн тул шинэ байдлыг танилцан сайшааж, хувьсгалт залуучуудын эвлэл дор нэгдэн зүтгэх хэмээсэн нөхөд улмаар нэмэгдсээр, түүний туг ба хүчин улмаар дэлгэрч, анх элсэхүй дор хэдий арван таван хүмүүс агсан боловч уудам хөдөө тал дор хүртэл нийтэлж, бүх Монголын Хувьсгалт залуучуудын эвлэл хэмээн нэгэн бат нут анги болоод эдүгээд хүртэл залуучуудын хувьсгалыг хөгжүүлэхүй дор басхүү Ардын нам ба засгийн хэрэг дор туслалцаж, ард түмний хэрэгт зүтгэсээр амой. Энэ завсар залуучуудын үүр хоёр зуу гаруй, гишүүн таван мянга гаруй тоонд хүрсэн ба их хурлыг дөрвөн удаа хуралдуулсан нь мөнхүү хурлаас цөм гол болох чухал зүйлүүдийг заан удирдсаар иржээ. Анх үүсэх үе дор харгис эзэрхгийн этгээд муучлан хэлэх буюу зарим нэгэн ард ташааран ухах газар агсан боловч эдүгээ ард түмэн учрыг мэдэж, эвлэлийг таних болжээ. Ардын засгийн газраас аймаг хошууд дор нутгийн захиргаа байгуулах, хуучны этгээдийг зайлуулан, ардын сонголтыг явуулах явдал дор туслалцсаар ирсэн ба Бүгд найрамдах ардын засгийн аливаа албан хэрэг дор гишүүдийг туслалцуулсаар иржээ. Залуучуудыг боловсруулан хувьсгалын хэрэг дор оролцуулахуй дор дан ганц эрэгтэй залуусаар үл барах бөгөөд мөн өдий төдий олон тооны бүсгүй залуусыг татан авч боловсруулан, хамтран явцгааваас их л тустай болох учир эмэгтэй нөхдийг тус залуучуудад элсүүлсээр буй ба басхүү нам лугаа хамтран бүсгүйчүүдийн хэргийг хөдөлгөн явуулсаар амой. Нам, эвлэлийн холбооны тухай нэгэн үе харилцан сайн үгүй зүйл гарсан боловч эл явдлыг буруушааж, нам, эвлэлийн хэлхээ холбоог харилцан бататгаж, нэгэнт ард түмний хувьсгалыг удирдах дор хоёрдол үгүй болгожээ. Чухамхүү ядуу ба дунд ардын этгээдийг баримталж, тэдний ашиг тусыг хамгаалах зорилгыг илэрхийлжээ.

	Тус эвлэлийн гишүүдийг шалган цэвэрлэж, дэмий нэр ашгийг бодож шурган орсон буюу үзэл суртлын огт үл оролдох зүтгэл үгүй зэрэг тусгүй этгээдийг зайлуулсан бөгөөд энэ нь чухамхүү харьяат эвлэлийн доторх будилаан саад нь үгүй болж, хөгжин дэлгэрэх хэрэг дор ихэд тус болжээ.

	Бидний Хувьсгалт залуучуудын эвлэл болбоос идэр залуучуудын хувьсгалыг хөгжүүлэн, ардын намын хойчийг залгамжилж, ирээдүй цагийн чухал үүргийг хүлээсэн нь мөн бөгөөд энэ нь гагцхүү нэгэн үеэр дуусах нь бус, басхүү манай залуучуудын дүү нар болох хөвүүд, охид байх нь тэдний багачуудыг удирдан, бага наснаас нь сурган хүмүүжүүлж, тус залуучуудын хойчийг залгамжлах багачуудын холбоо пионеруудыг ноднин жил арван тавдугаар оны таван сараас эхлэн үүсгэн байгуулсан нь бүгд тоон дор хүрч, Нийслэл хотоос эхлэн хөдөө дор хүртэл сургуулийн шавь нараас эхлэн хурга, тугалаа адуулагч хүүхдэд хүртэл цөм үзэсгэлэнт хувцсыг өмсөж, хувьсгалын дууг дуулан жагсаалаар явах болжээ. Энэ нь манай залуучуудын эрхэмлэн удирдаж боловсруулах үр нь мөн агаад эцсийн үе дор эдүгээгийн хувьсгалыг туйл дор хүргэж магад эд нар чадна.

	Бидний монголчууд болбоос хөдөөгийн нүүдэлчин болох нь уул талаар нутаглан агч малчин залуучуудыг өргөнөөр элсэх, боловсруулан авах явдал дор эдүгээгээс хувь илүү хүчнийг гарган оролдсоор амой. Бас бус сурган гэгээрүүлэх явдлыг чухал болгон, олон гишүүдийг улс төрийн байдал лугаа сайтар танилцуулах, бичиг дэвтэр хэвлэн гаргах, оюун ухааныг сэргээх, ший жүжиг, цахилгаан сүүдэр зэргийг хот хөдөө гаргах, бичиг үгүй гишүүдийг бичиг үсэг сургах, элдэв сургууль дор явуулах зэргийг зүйл зүйлээр явуулж буй ба чухам ардын залуусыг элсэж, үүр хороодыг олон болгох, гишүүдийн бүртгэлийг нарийвчлан авах зэрэг зохион байгуулах явдлыг хөгжүүлэн явуулж буй зэрэг зүйл олон үзэгдэнэ.

	Энэ мэтээр энэхүү таван жилийн завсар тус залуучуудын бүтээсэн явуулсан хэрэг бага үгүй ба уул зорилгын ёсоор өдөр тутам дэлгэрэн хөгжсөөр буй хэмээвээс болно. Тиймийн тул энэхүү таван жилийн ой болох дор баярыг хүргэж, энэ өдөр Хувьсгалт залуучуудын эвлэлийн гишүүд бүгдээр Нийслэл хот, хөдөөд нийтээр бүлэг бүлгээр цугларан, хувьсгалын дууг дуулж, улаан тугийг хийсгэн, их жагсаалаар ёсолно. Басхүү индрийн хурлыг хуралдуулж, ард түмэн дор зорилго суртлыг илтгэн, баяр зоригийг хөгжүүлнэ хэмээхээс гадна бидний гүйцэтгэх хэрэг нэгэн хэдэн зүйл, нэгэн хэдэн жилээр дуусах нь бус, үүнээс цааш гүйцэтгэх хэрэг зүйл олон байх ба гүйцэтгэх цаг их байх тул энэ жилийн үүсгэн явуулж буй ба үүсгэн явуулах хэргүүдээс ирэх жилийн ойн дотор олон зүйлийг өргөнөөр гүйцэтгэхийг хичээх ба жил жилийн ой болох тутам дор улам улам их ажлыг бүтээж байхыг энэ өдөр гишүүн бүхэн тэмдэглэн санаж, зориглон гүйцэтгэсүгэй. Ийнхүү жил жил тутам хувьсгалт залуучуудын бүхий л хэргийг улам улмаар их их явуулахуй дор бидний эвлэлийн гол их зорилго хурдан бөгөөд хялбараар гүйцэлдэж, ирээдүй цагийн нийтийн их хэргийг сайнаар бүтээж магад чадна.

	Бүх монголын хувьсгалт залуучуудын таван жилийн ой мандаж, зорьсон зорилго нь туйл дор хүртүгэй. Бүх дэлхийн залуучуудын эвлэлийн интернационал улмаар мандтугай.

	Гэгээрэл боловсрол хэмээгч нь хүн дор маш ачтай тустай нөхөр болно. Тиймийн тул аливаа хүмүүс эрдэм соёл хэрэгтэй хэмээн сайшаан хэлэлцдэг биз. Тийн атал чухамхүү гэгээрч боловсорсон нь ховор ажгуу. Түүний учир шалтгааныг хянаваас, эрдэм соёл дор сурваас тустай хэмээгчийг мэдэвч, тэр замаар их төлөв орох үгүй байна. Энэ нь мөнхүү хүний уг байдал самуун хазгайгаас төөрөгдөн, олиг үгүй болох буюу арга үгүй гачигдал учраас боогдох ба мөн ч бүдүүлэг заншлаас эс хайхрах, эсхүл өнгөрсний хойно болох энэ мэтээр хоцрогдон орхигдох байна. Үүнд, бас нэгэн чухал нөхцөл нь ард түмнийг эрдэм соёл дор боловсруулахуй дор дээр дурдсан саатал хоцрогдлуудыг арилгаж, шууд замыг нь заан удирдах этгээд үгүй, бин битүү байлгаснаас маш их хорлолтой болдог буй. Юун хэмээвээс, үүний урьд манай монголын ард түмэн харанхуй бүдүүлэг буурайн дээр, дээд эрхийг барьж удирдагчид нь дэмий л хуучны балрыг баримталсан бөгөөд ноёлог баялгийг эрхэм болгосон нь тэд нар ард түмэн дор гэгээрэл боловсролын замыг зааж засаж өгөх байтугай дарангуйлан дээрэнгүйлсний тул яахин нарийн учрыг хялбараар мэдэх аж. Энэ мэт байдлаас ард түмэн нь нэгэнт гэгээрэл боловсролыг мэдэх үгүй, сайн бол зөвхөн бичиг унших, бичих болгохоос илүү үгүй, ялангуяа шинэ байдлыг огт мэдэх үгүй, огт ойшоох үгүй, бага наснаас нь сурган хүмүүжүүлж чадах үгүй, харин олонх нь ламын эрдэм дор сургууль хийлгэж, шашныг суртахууныг дагуулж, олон амьтны тусыг үйлдүүлэх зэргээр нийтийн зовлонг бясалгалаар устгана хэмээн зориулсан атал түүнийгээ ер гүйцэх үгүй, харин ламын сурталтан ч үгүй, харын ёсон ч үгүй, завсарт бай байсаар нэгэн хэрэг үгүй ангийн этгээдийг бэлтгэх нь илэрхий болой. Эдүгээ болбоос бидний улс дор ард түмний шинэ байдал хөгжсөний тул гэгээрэл боловсролын явдлыг дэлгэрүүлэн, ард түмнийг эрдэм соёл дор дэвших зөв замыг нь уудам болгож, элдэв боогдол саатлыг нь арилган, тэдэн дор учрыг таниулан удирдан жолоодсоор бүхүй. Үүн дор, гэгээрэл боловсролын явдлыг эрмэлзэгчид ба оролдогчид урьдаас нэн олон болсон, тэр бүрийг өгүүлэх юун. Гагцхүү энэхүү гэгээрэл боловсролын явдал болбоос бага наснаас чухал холбогдолтой бөгөөд бэлхнээ хуучны үг буй. Бага дор эрдэм сурах нь мандаж буй наран мэт, дунд дор эрдэм сурах нь үдийн наран мэт, өтлөхүй дор эрдэм сурах нь шингэх наран мэт, үхтэл эс сурах нь харанхуй шөнө мэт хэмээдэг. Энэ нь мөн ч ортой үг буй. Түүнчлэн мөнхүү гэгээрэл боловсролын явдлыг бага наснаас үүсгэн оролдвол тусыг бүтээх нь их болно. Үүнд, бага наснаас оролдохуйд зам нь бэлхэн болоод буй бөгөөд ер урьдахын лугаа адил үгүй буй. Таны олон бага насны хүүхэд эцэг эхийн гараас гарч, идэх уух, наадах тоглох, явах зорчихыг өөрөө чадах болмогц мөнхүү гэгээрэл боловсролд оруулан сурган хүмүүжүүлэх эцэг ба эх чинь бас байна. Тэр хэн хэн буй хэмээвээс, ардын гэгээрлийн газраас байгуулсан сургуулийн танхим ба хувьсгалт залуучуудаас байгуулсан пионер багачуудын холбоо байна. Бага сургууль нь элдэв зүйлийн эрдэм соёл дор боловсрохын хаалга болох ба пионерын холбоо нь хувьсгалын ба улс төрийн хэрэгт боловсрохын хаалга болох тул багачууд хүүхдүүд үүнийг таньж, бага наснаас энэхүү хоёр хаалгаар орж хүмүүжвээс зохих учрыг бүгдээр мэдвээс болох цаг өөр тохиолджээ. Одоо нэгэнт пионер ба сургууль дор орсон багачууд тэр цагаа алдал үгүй хичээлийг бататган, гэгээрэл боловсролоо хөгжүүлсүгэй хэмээхээс гадна энгийн олон ардын багачуудыг энэ ёсоор явуулбаас эрхбиш тусыг хураах нь бага үгүй болохыг мэдэж, туслалцан оруулсугай. Энэ мэтээр багачууд хүүхдийн гэгээрэх нөхцөлийг өргөтгөвөөс ард түмний боловсрол улмаар зузаан их болохуй дор магад дөхөм болно. Гэгээрэл боловсролын явдал улмаар хөгжөөд гэнэтэд дарлагдсан багачууд охид сэрцгээж, гэгээн зам дор хандан орцгоотугай. Гэв гэнэт харанхуйн зовлонгоос ангижраад гэсгээн татагчид өрөвдөнгүй нь лавтай болой. 

	 

	1926 

	
МАНАЙ ҮЕ БА МАНАЙ ҮҮРЭГ

	4

	Эдүгээ шинэ улс төрийг байгуулаад эрх чөлөө ба эрдэм боловсролыг дэлгэрүүлэн, хир чинээгээр оролдсоор буй нь маш завшаан агаад энэ нь үүний урьд тохир тохиолдоо дор ба дахин тохиолдош үгүй үе болох тул тийнхүү чухлаас чухал үе хэмээвээс зохино. Эл байгуулагдсан улс төр, олсон эрх чөлөө, хүссэн эрдэм боловсрол энэ мэтийн оролдсон зорьсон хэргийг буурал үгүй улмаар хөгжүүлэхийг манай үүрэг хэмээнэ.

	Иймийн тул бид нар энэхүү үе ба энэхүү үүргийг нэгэнт хүлээсэн учир туйл дор хүргэхийн бодлогыг эрхэмлэн бэлтгэж оролцох нь нийтийн бүгд дор, үүн дор үзэл суртал ба эрдэм боловсрол хоёрыг нь хэрэглэнэ.

	Энэхүү чухал үе ба чухал үүргийг тодорхойгоор таньж, үзэл суртлыг судалцгаан, эрдэм боловсролыг сурцгааж, зорилгоо туйл дор хүргэхийг нь бидний залуучуудын ба багачуудын улмаар идэвхийлэн оролдохуй дор гүнээ холбогдоно. 

	 

	(1928)

	 

	
ЦАГ ЦАГ ЦАГ

	5

	Боловсон улсын идэвхтэй хүмүүсийн цагийг хэрэглэхүй нь их л нарийн дүрэмтэй болоод цагийн хэмжүүрийг хянан тогтоож хэрэглэх бөгөөд нэгэн цаг мөч боловч дэмий өнгөрүүлэх үгүйг санаа тавьж, сахилгатайгаар явуулах агаад хэрэг ажлыг гүйцэтгэх ба сургууль хичээлийг үйлтгэх, зочид нөхөд лүгээ учрах хэлэлцэх ба бие сувилах амрах, унтах босох, идэх уух, ирэх явах ба наадах зугаацах цөмөөр цагийг тэнцүүлэн тогтоож хэрэглэдэг амой.

	Америк хүмүүс цагийг хэрэглэхүй дор их л идэвхтэй нь “цаг болбоос зоос” хэмээлцэж шаламгайлан давхилдана.

	Манай зэргийн шинэ байдлаар урагш дэвшихийг оролдон явуулж буй улс төр дор нэн тустай болох үүнийг улмаар боловсруулан, улсдаа дэлгэрүүлэх нь манай залуучуудын нэгэн чухал хэрэг мөн болно. 

	 

	(1928)

	 

	 

	 

	 

	
ГЕРМАН УЛСЫН БАЙДЛААС

	6

	Герман улс аваас дэлхий дээр алдар бүхий хэдэн боловсон бөгөөд хүчирхэг улсын нэгэн нь мөн болой. Европ төвийн төв дунд дор оршиж буй агаад газрын хэмжээ 472 мянган дөрвөлжин хэмээнэ. Хүний тоо жаран сая буй, нэгэн дөрвөлжин километр газар дээр 130 хүн оршино. Улсын гол хот нь Берлин хэмээх бөгөөд дөрвөн сая хүн сууна. 

	 

	Улс төрийн тухай

	 

	Европын их дайны дараа дотоодын хувьсгалаар эзэнт засгийг устгаж, 1918 оны 11 сарын еснөө Бүгд Найрамдах Ард улс болжээ. Улсын дээд эрхийг Улсын их хурал дор барих бөгөөд тусгай улсын үндсэн хуулийг тогтоон явуулжээ. Улсын хурал дор нийт ардаас уламжлан сонгогдсон олон намын төлөөлөгчид сууна. Тус улсын дотор бүгд их бага нам гучин илүү буй бөгөөд нэгэн хэдэн ихээхэн намуудаас нэрлэвээс Нийгэм журамт ардын нам, Германы үндсэн нам, Төвийн нам, Эв хамтын нам, Ардын эрхт нам, Зүүн эв хамтын нам, Бавар мужийн ардын нам, Аж ахуйн нам, энэ мэт олон зүйлийн нам байх бөгөөд улсын эрхийг голлон бүхий нь Нийгэм журамт ардын нам болно. Эдгээр намуудаас таван зуун орчим төлөөлөгчид улсын хурал дор суух ажгуу. Энэхүү хорин наймдугаар он май сард болсон Улсын хурлын сонголтыг 24 он 10 сард болсон сонголт лугаа тэнцүүлэн үзвээс төлөөлөгчид нь зүүн этгээдийн болох намуудаас нэмэгдэн, баруун этгээдийн болох намуудаас хорогджээ. Эдгээр олон намууд нь хөрөнгөтний этгээдийг баримталсан, жинхэнэ үйлдвэрчин ядуу ардын этгээдийг баримталсан, язгууртны этгээдийг баримталсан, дундыг баримталсан, жижиг хөрөнгөтний этгээдийг баримталсан, гагцхүү үндэснийг баримталсан. Ийнхүү зорилго суртал харилцан адил үгүй бөгөөд түүнчлэн Улсын хурлын дотор олон эрх санал оролцох тул засгийн эрх аль хүчин бүхий намын тийш хандах боловч зүй зохисыг үзэж явуулагдана. Тус улсын дотор бүгд арван найман аймаг улс ба эрх чөлөөт хотыг холбож, Герман улс болжээ. 

	 

	Соёл боловсролын тухай

	 

	Герман улс аваас бүр хэдийнээс соёлын охь үндэс болсон улс бус бөгөөд энэ тухайн онц түүх өгүүлэл болгон бусад улсаас зориуд бичих зүйл ховор ажгуу. Гэвч түүх шастир бас л олныг юун өгүүлэх. Тусгайлан үзвээс Герман улс аваас байн байсаар гэнэт сүүлийн үе дор эрчимтэй боловсрол бүрэлдэж, эрдэм чадлыг олсон ба бүр сүүлийн үе дор Европын ерөнхий эрдэм ба шинжлэх ухааны ба оньсон арга мэтийн боловсрол хөгжин ирэхүй дор туйлын онцоор гүйцэлдсэн улс болох нь тодорхойяа магад буй. Эдүгээ үзвээс сургуулийн байгуулалт ба сургалт нь нарийн сайн агаад олон зүйлийн их бага сургуулиудыг газар бүгд байгуулжээ. Тэр бүгдийг тодорхойлон өгүүлэлт үгүй. Гагцхүү ямар ба ардын бүстэй бүсгүй хүүхэд зургаан насан дор заавал сургууль дор дүрмийн ёсоор ордог болох ба бичиг үсэг үл төсөөлөх хүн бараг үгүй бөгөөд арван түмэн хүний дотор нэг хоёр байх магад үгүй хэмээх нь хоёр зүйл дээрээс байдал төлөвийг мэдэж болно. Тухайлан эмчийн эрдэм ба техник хэмээх дархан машины боловсролоор дэлхий дээр нэртэй сайн болох нь үүнийг харьцуулбаас бусад гадаад улсаас өдий төдий сурагч зориуд ирж сургуулилна. 

	 

	Аж ахуйн байдал нь

	 

	Герман улсын гол аж ахуй болбоос мал ба тариалан зэргийн хөдөөгийн аж ахуй явдал нэгэнт орхигдон ховор болж, фабрик машины боловсон аж ахуйн явдал онцоор дэлгэрэн буй. Үүнд мөнхүү мал ба тариалангийн ажил бага болсон авч түүнийг боловсон аргаар дөхөм үржилтэйгээр ашиглах ажгуу. Их дайны урьд аж ахуйн явдлаар дэлхий дээр тэргүүлэн гарч, хуралдааны явдлаар хоёрдугаар зэрэг дор оржээ. Элдэв байгууламж нь цөм боловсон техник хэмээх үйлдвэрээр бүтсэн агаад зүйл бүрийн фабрик заводыг бүртгэж, газрын баялгийг тэмтэрчүхүй тус улсын бүхүй л хязгаарыг төмөр замаар торлосон ба усан замын харилцаа аль аль тив дор холбожээ. Эдүгээ цагийн элдэв шинэ машин ба багаж цахилгаан ба зайн боловсрол их төлөв эндээс чанартайгаар гарч буй ажгуу. 

	 

	Европын их дайн ба түүнээс хойш

	 

	Европын их дайн дор эс оролцсон улс дэлхий дээр үгүйг хэн ч мэднэ. Түүний нэгэн этгээд дор Герман улс зогсож тэмцэлдсэнийг сонссон биз ээ. Энэхүү эзэрхэг түрэмгийн дайн дөрвөн жил үргэлжлэн тэмцэлдэхүй дор завшсан улс нэгэн хоёрын төдий ба хохирсон нь их төлөв буй. Өдий төдий олон үндэсний ардууд тоолш үгүйгээр үхэж үрэгдэж, цусан далай, ясан овоо болсон ба түүн дор зарим хөрөнгөтний этгээд ашгийг ч олсон бүлгээ. Үүнээс хойш дэлхий дээр өдий төдий өөр байдал болсон ба хувьсгал ч гарчээ. Энэхүү дайн дор Герман улс, бүхүйлэн бэлтгэсэн хүчин ба бүхүйлэн нарийн шинэ арга зэвсэг, бүхүйлэн ардын биеэр эсэргүүцсэн боловч дийлэн гарч эс чаджээ. Хүний ярихыг сонсвоос тэр үе дор дотоод дор цэргийн явдал ба хэрэглэл дор чармагдаж, идэх уух зүйл хомсдож, хэдэн хэрчээс талхыг усан дор дэвтээж, хэдэн хоног хэрэглэж агсан ба явган нүцгэн энд тэнд зовж зүдсэн ба дайны хөл хямарлага дор сүйдэж үрэгдсэн ба түүнээс хойш гэр орноос хохирч, эд хөрөнгийг хохирсон ба өнчирсөн бэлэвсэрсэн зэргийг хүн бүр тоочин гаслах нь үлэмж буй. Үүнд зарим хүмүүс өгүүлэх нь, манай Герман улсыг гадаад олон улс ёсон үгүйгээр дайлсан нь хойч өдөр эрх үгүй хариу өсийг авна хэмээн дэмий л занана. Зарим хүмүүс өгүүлэх нь, тэрхүү дайн болбоос аль аль этгээдийн эзэрхэг түрэмгий ба ашиг хонжлын шалтгаанаас үүдсэн тул түүний аль аль этгээдийн өс үгүй. Гагцхүү олон ардын сүйдсэн нь хөөрхийлөлтэй хэмээнэ. 

	Версаль хэмээх хотноо олон улсын хурал болж их дайныг зогсоон найрамдахын хэлэлцээнээс хойш Герман улс урьд дайны цаг дор үрэгдсэний дээр нэн их хохирол эвдрэл дор унажээ. Юун хэмээвээс энэхүү хурлын тогтоолоор Герман улс хэд хэдэн хэсэг уурхай бүхүй баялаг газруудыг Франц, Польш, Литва, Дани зэргийн улсууд дор бүрмөсөн ба арав, хорин жилийн хугацаагаар өгөгдсөн ба жич тус улсын харьяат бүхий л колониудыг алджээ. Цэрэг байгуулах эрхийг хасагдаж мөн усан цэргийн хүч ба агаарын онгоц, зэвсгийн байгуулалтыг хэмжээлэгджээ. Гадаад улс дор 130 миллиард алтан маркийн өр дор унажээ. Үүнээс улсын байдал ба ард аж ахуй дор туйлын хүнд гачигдал болжээ. Эдүгээ их дайнаас хойш арван жил болоод бүхийн байдлыг үзвээс эдийн ба аж ахуйн явдал нь дайны урьдах цаг дор хүрээгүй хэмээнэ. Гэвч элдэв арга ба шинэ байдлаар давшиж буй ба дэвшихүйг оролдон буй ажгуу. 

	 

	Монголчуудыг хэрхэн үздэг буй

	 

	Энэхүү Герман улс дор бүгд гучин илүү монгол сурагчид бүхүй бөгөөд зүйл бүрийн сургууль дор оролдон сураад эгж харьж, өөрийн тулгуур улс дор туслахыг зорьж, үүнд эдний улс манай Монгол лугаа харилцан холбоо үгүй боловч бидний сурагчдыг эрдэм боловсролын талаар бусад гадаад улсын сурагчдын адил үзэж сургуулилуулан буй амой. Эд нар монгол хүнийг хэрхэн үздэг буй хэмээвээс манай монгол нэгдүгээр дор газар алсалсан ба хоёрдугаар дор хятадын харьяат хэмээгдэн явсны харгайгаар монголыг мэдэх үгүй нь олон буй. Бид нар лугаа учирсан зарим хүмүүс япон буюу хятад (гэж) асууна. Би монгол хэмээхүй дор дав даруй мэдэх үгүй бөгөөд нэгэн хэдэн удаа харилцан ярилцсаны хойно сая монголыг мэдэж манай эртний түүхийг дурдаж одоогийн ийнхүү шинэ байдлаар мандаж буйг их л сонирхоно. Эдүгээ Герман газраа монголчууд суух болсноос хойш монгол хүн, Монгол улсын нэр нэлээд танигдаж буй бөгөөд германчууд монгол хүнийг үзэх нь харин бусад гадаад улсын хүмүүсээс илүү сонирхох төлөвтэй буй. 

	(1928)

	Спорт хэмээх нь угтаа английн үг болох авч нийтийн үг болсон бөгөөд биеийн тамирыг сайжруулах хичээл буюу наадмыг нэрлэнэ. Энэ нь чухам юун буй хэмээвээс:

	1. Хүн дор зугаа наадам болж, дурыг хангуулан, сэтгэлийг хөгжүүлэх

	2. Хүний биеийг сэргэлэн тэнхлүүн байлгаж, тамир хүчнийг сайжруулах

	3. Түүний дотроос биеийн эрдэм чадлыг боловсруулж, ашиг тусыг олох.

	Ийм ийм зүйлийг бүртгэсэн нь болой. Тиймийн тул мөнхүү спортын зүйлүүд юун болохыг тодорхойлон бичсүгэй. 

	Нэгэн анги мориор, дугуйгаар, хөлөөр, уурын тэргээр явах, уралдах. Энэ буй эдгээрээр тийнхүү наран салхин дор ойр хол газар явахуй нь хүний биеийг сэргээх ба тамир хүчийг сайжруулах дор мөн хэрэгтэйн дээр эдний аль нэгнийг хэрэглэн явж чадах нь басхүү биеийн эрдэм чадал болно. 

	Нэгэн анги усан дор усчлах. Энэ нь эрхэм хэрэгтэй агаад усан дор янз янзаар сэлэх ба өндрөөс дэвхрэх, усан доогуур явах, мөн гүн долгион дор явах. Эдгээр нь нэн тэргүүнээ нэгэн зүйлийн бэрхийг гатлах усны аюулаас биеийг ба бусдыг хамгаалах зэргийн эрдэм чадал болохын дээр тамир хүчийг сайжруулна. Зуны цаг усны шимээр биеэ засах нь ихэд идээшилтэй зүйл буй ба басхүү онгоц сэлэх бас нэгэн адил усчлах лугаа холбогдоно. Усны спортыг гадаадын олон улс эрхэм болгон үзэх бөгөөд зуны цаг дор их их мөрөн ба нуур далайн хөвөөн дор өдий төдийгөөр цугларан усан дор орцгоож зугаацан, биеийг засах ба зарим сайн боловсорсон нь дөч тавин километр урт далайн хоолойг гагц биеэр гаталсан нь байдаг буй. Үүнд гагцхүү манай монгол дор мөрөн гол ховор учраас усны зүйл дор төхөм үгүй болоод усчлахын зүйлийг мэдэх үгүй боловч зарим гол мөрөн бүхий газар мөн уралдсан ба улмаар хэрэг болгож, зориуд усан усчлах газрыг байгуулах зэргээр хөгжүүлбээс их л сайн амой. 

	Нэгэн анги мөс цасан дор гулгах нь буй. Энэ нь гутлаар бага гулгуур төмрийг хийж, мөсөн дээгүүр ийш тийш алгуур түргэн янз бүрээр гулгаад явах бөгөөд мөн янз бүрээр бүжиглэх ба цасан дор бага чаргаар өндрөөс уруу гулгах ба ялангуяа гутал дор урт нарийн хавтгай мод хийж, хоёр таягаар тулан цасан дээгүүр гулгана.

	Эднийг өвлийн спорт хэмээх бөгөөд тийнхүү өвлийн хүйтэн жавар агаар дор цас мөсөн дээгүүр явах нь эрүүлийг хамгаалах дор хэрэгтэй ба басхүү харилцан нэвтрүүлэх дор гайхамшигтай хэрэг болох зүйл буй. 

	Нэгэн анги уул ба ой дор явах өндөр бэрхийг авирах ба буух зэрэг зүйлүүд байх агаад ийнхүү уул дор явах нь чухамхүү ургамал бодисуудыг үзэж сонирхон, түүний сайн уур амьсгал дор биеийг сэргээх зэргийн тустай зэрэг газар бүхүйн дээр бэрх эгцийг авирах ба харайх нь нэгэн зүйлийн биеийн эрдэм чадал болно. Энэ мэтийн уулын спорт лугаа адилтгах зүйл манай Монгол дор нэлээд байдаг нь бидний хөдөө талын нүүдэлчин хүмүүс дор таатай зүйл мөн болой. 

	Энэ мэтийн олон зүйлийн спорт байхыг хуруу даран тоолбоос бас олон байх агаад гагцхүү гол төлөв нь энэ мэт амой. 

	Энэхүү спортын зүйл болбоос эдүгээ цаг дор Европ, Америкийн ба бас бус Япон зэргийн их бага улсууд дор ихэд дэлгэрч нийтээр их л сонирхон улмаар дэлгэрүүлсээр бүхий бөгөөд газар газрын сонин сэтгүүл дор тухайлан зүйл анги болгон гаргасаар буюу. Үүний тухай заавар дэвтэр өдий төдийгөөр хэвлэгдсээр ба мөн спортын элдэв ялдам хэрэглэл ба хувцас зүйлийг үйлдэж гаргасаар боловч хараахан бидний улс дор тэр бүр нэвтрэн очиж дэлгэрээгүй ба мөн бид нар өөрийн улс дор байдаг спортын зүйлийг төдий л хэрэг болгон мэдэж боловсруулан дэлгэрүүлсэн үгүй ажгуу. 

	Хянаваас бидний монголын байдал аваас төрөлхийн эрэлхэг гавшгай, нар салхин дор маш идээшилтэй, ийш тийш сэлгүүцэн явах дор бахтай болох нь спортын зүйл дор магад авьяастай хэмээхээс гадна хүн амралт үгүй ажил хэргээр оролдвоос эрх бие ядран хоцрох ба ухаан будангуйрна. Амрахаар гэрийн дотор суувч басхүү сайн байх үгүй агаад харин тэнхээ алдран галирах ба санаа уйтгарлана. Энэ нь чухам нар салхины уур шимийг сайнаар эдэлсэн үгүй буюу биеийн хөдлөх, цусны гүйх, амьсгалын амьсах зэргийг тохируулсан үгүй зэргээс үүдэн, яданги дорой ба залхуу хойрго болох зэргийн зүйл байдаг амой. Энэ мэтийн учрыг манай монголчууд их төлөв чухал болгон хайхрах үгүй байдаг. Үүнд энгийн дурыг дагуулан зугаацахын зэргээр арчлах арга нь энэхүү спорт болох бөгөөд элдэв ажил үгүй энгийн сул цагийг дэмий өнгөрүүлэхийн орон дор ба ялангуяа долоо хоногийн сайн өдөр буюу албан хаагчид зуны амралгын чөлөөн дор аль нэгэн зохистой спортыг хийж байваас уйтгарыг сэргээхийн хамтад биеэ засаж сэтгэл санааг хөгжөөх ба эрүүл тэнхлүүн байх нь магад. 

	Иймийн тул бидний монголчууд энэхүү спортын зүйлүүдээс аль тохирохыг нь авч, тус улсдаа дэлгэрүүлбээс тустай зүйл олон байх. Үүнд чухам эн тэргүүнээ олон залуучууд сонирхон үзэж эрхэмлэн дэлгэрүүлэхийг хүснэ.

	 

	(1928)

	Үүний урьд Туркмен улсын Ашхабад хэмээх хотын пионеруудаас ирсэн захидлын хариу ба жич Холбоот Тагна Тува, Буриад Монголын пионеруудад тус тус өөрийн байдлыг бичиж, захиа явуулсан. Үүнд, уг захианы утгыг товчилбоос, үүний урьдах арван дөрөвдүгээр сэтгүүлд дурдсан тус пионерын зохион байгуулалт ба өсөлт хөгжилтийг тодорхойлсны дээр тус тус хэрэг хэлэлцэх ба гэгээрлийн хурлыг хуралдаж, өөрсдийн дотоод байдлыг сайжруулах, гишүүн элсүүлэх зэрэг хэргийг хэлэлцэх буюу хувьсгалын утга бүхүй ном дэвтэр тайлбарлан ярилцаж танилцах, мөн ч ханын сонин гаргах, хааяа улаан булан байгуулах зэргийн ажлыг оролдон буйг мэдэгдэн дурдаж явуулсан нь болой.

	1929 

	Нөхөд өө! Манай төв товчооноос сар тутам “Залгамжлагч” хэмээх сэтгүүлийг гаргадаг бүлгээ. Гэтэл ойроос үзвээс, уг сэтгүүл шууд тасалдаж,  чанар нь муудахуй дор хүрч бүхүй тул иймд, олон бүлгийн удирдагч нар ба пионеруудаас тус тусын бүлгүүдийн байдлыг бичиж ирүүлэн, улмаар нийтлүүлэн хэвлүүлж, тус сэтгүүлийн чанарыг сайжруулан явуулахуй дор дөхөм болгох болов уу хэмээхийг сануулахаас гадна, ер нь элдэвт огт толгойлж мэдэх үгүй боловсролын талын зүйл буй аваас нэр ба аль аймаг хошууны хэддүгээр бүлгийн гишүүн ба удирдагч болохыг тодорхойлон, асуултыг зүйлчлэн гаргаж, тус төв товчооноо захидлаар ирүүлж байваас болно. Тухай дор манай газраас сэтгүүлээр хариулах болно.

	(1929)

	Эзэрхэг түрэмгий хөрөнгөтөн нараас энэхүү хувьсгалч нөхөр Карл Либкнехт нарыг алсан дор бүх дэлхийн пролетари ба Монголын малчин ядуу ардууд хоёр зүйлээр тэмдэглэх болно. Нэгд, дарлагдсан ардын эрх чөлөөний тул цус цувруулан махыг шалбартал зүтгэж хайран амийг алдсан дор туйлаар гашуудна. Хоёрт, энэхүү хувьсгалч нөхдийн амийг хорлосон эзэрхэг түрэмгий нарыг хувьсгалын улаан галаар нэгэн цаг мөчийн дотор түймэрдэн сөнөөсүгэй хэмээн занаж тэмдэглэнэ. Галзуу балмад хөрөнгөтөн дор манай манлай удирдагч нөхөд хувьсгалч цогцоо хорлогдсон боловч, түүний суртал мөнх ба нөгөөтээгүүр энэ мэт хувьсгалч нарын амийг хорлодог эзэрхэг түрэмгий нар мөнх бус, өмхрөн унаж буйг хувьсгалч ард түмэн ба бидний пионер мэдвээс зохих амой. Иймийн тул манай пионер мөн, нэгд, энэхүү хувьсгалч нарын суртлыг үүрд мөрдөх ба, хоёрт, эзэрхэг түрэмгий нарыг жигшин үзэж, түүний хорт явуулга бүхний гадуур явахын хамт эд нарыг эсэргүүцэн устгаж, дэлхий дээр зорьж бүхүй эв хамтын байдлыг зохиохуй дор хэзээд бэлхэн хэмээхийг илэрхийлж, гавьяат нөхдийн гашуудлыг тэмдэглэсүгэй.

	 

	1930

	Нөхөд өө! Энэхүү өдрийн түүх зэргийг дээр тодорхой бичсэн тул давхарлан нурших явдал үгүй, зөвхөн эл түүхт баярыг тохиолдуулан, пионер эмэгтэйчүүд хоёрын тухай тус пионероос онцлон тэмдэглэх нь 

	“Манай пионер болбоос та нарын төрсөн үр хүүхэд мөн. Хийх ажил, гүйцэтгэх зорилго юун буй хэмээвээс ядуу ба дунд ардын эрх ашгийг хамгаалах ба өөрийн зохион байгуулалтыг бататгахын тул энгийн олон багачуудыг биедээ татан хандуулж, эвлэлдүүлэн нэгтгэж боловсруулах буюу. Хувьсгалт нам ба эвлэлийн хойчийг залгамжлан, тэдний хэрэг үйл дор туслалцаж, эцэс дор тус улс төр ба нийгэм журмын чанар бүхүй эдийн засаг, аж ахуйн хэргийг ангийн хувьсгалын замаар бататган хөгжүүлж гүйцэтгэх ба нөгөөтээгүүр дэлхий дээр зорьж бүхүй эв хамтын байдлыг зохиохуй дор хэзээд бэлхэн хэмээх зорилго бүхүй бүлгээ. Товч учир ийм бөгөөд эрмэлзэх зүйл хэмээвээс манай пионер ба эмэгтэйчүүд өөр өөрийн хувь дор явуулах бүхүй л хэрэг ба ялангуяа эх нялхсыг хамгаалах, ариун цэврийг эрхэмнэх зэргийн ажил хэрэгт харилцан нэгнээ хамгаалан туслалцах нь туйлын чухал болохоос гадна гагцхүү эрхэм олон эмэгтэйчүүд танаа захиж гуйн сануулах нэгэн зүйл нь өөрийн төрсөн үр хүүхдийг багаас эхлэн ариун цэврээр хамгаалан асрамжлах үгүй буюу сургууль соёлын зүгт ойртуулан оруулж боловсруулахыг чухалчлах үгүй, аанай л урьд адил эмэгтэй хүүхдийг хүйтэн тогоо, хөх үнстэй хутгалдуулан, хүнд хүчир ажил хийлгэх буюу эрэгтэй хүүхдийг шашны хүрээ хийдэд лам болгохоор өгч, харанхуй хар нүхэнд оруулан төөрөгдүүлэх зэргийн бүдүүлэг муу явдлаа хэмнэн устгаж өөрчлөн, хөдлөх бүр эдүгээгийн шинэ хувьсгалын гэгээн замаар хурднаа боловсруулах хэргийг зуун хувь оролдвоос зохих цаг үе одоо шууд тулгаран ирсэн болохыг товч тэмдэглэж сануулъя.

	 

	1930

	 

	* * * 

	 

	12Эдүгээ цагийн хүн төрөлхтний боловсрол цахилгааны үе дээр хүрч ирээд буй бөгөөд гал ба уурын боловсролын үеийг нэгэнт өнгөрчээ. Хуучин цаг дор цахилгаан хэмээгч нь юун болох ба мөн түүн дор аль зэргийн хүчин чадал буй зэргийг аль ч газар шалган таниагүй агсан агаад тэнгэрийн цахилгааныг үзэгчид их төлөв бишрэн гайхаж байсан бөгөөд манай монгол зэргийн бүдүүлэг улс дор рид хувилгаан буюу лууны сүүл хэмээх зэргээр мухраар сүсэглэн байсан ба одоо ч мөн тийнхүү сүсэглэгчид мөн буй биз. Энэ нь феодал ба шар харгисуудаас шашны хуурмаг бөгөөд бузар суртлаар олон ардыг мунхруулан сүсэглүүлж, боолчлон дарлах буюу мөлжлөн ашиглахдаа дөхөм болгосон нь даруй мөн хэмээвээс зохино. Эртний Грек улсын нэгэн эрдэмтэн хүн хув барьж оролдон зүлгэж байгаад гэнэт мөнхүү хув ямар нэгэн үнс, цаас зэргийн юмыг татах чадалтайг мэдсэн бөгөөд үүнээс цахилгааны хүчний зай нь хув, шил, лааз зэрэг юмс дор оршиж байхыг нарийнаар шинжлэн таниад улмаар боловсруулж, шуудай хүүдий дор вандуй, овьёос агуулж мал юугаа тэжээхүйн адил түүнчлэн цахилгааны хүчийг хураан боловсруулж гаргах бол савуудыг үйлдэн бүтээгээд аль нэгэн зүйл дор хэрэглэх болжээ. Жишээлбээс, хэд хэдэн мянганы газар дор төмөр утсыг татаж түүгээр цахилгааны хүчнийг гүйлгэн агшин зуур хэл мэдээг авалцана. Боловсон улсууд дор цахилгааны хүчээр хот орныг гэрэлтүүлж өдөр мэт байлгана. Адаглаваас, цай хоол халаах, байшин гэр дулаацуулах бөгөөд чанагшилбаас утас үгүй цахилгаан мэдээг байгуулж, гурван өндөр баганыг зоогоод, бүх дэлхий дээр ямар нэгэн газар лугаа нэгэн гэрийн дотор суугаа адил харилцах ба цахилгааны тэргийг үйлдэж нэгэн цагийн дотор хоёр, гурван зуун километр явах, жич, олон фабрик завод дор цахилгааны хүчин дор шүтэж, хэд хэдэн түмэн хүний өдий төдий сар, жил хийх зүйлийг зөвхөн хэдэн мөч хувь дор боловсронгуйгаар бүтээн чадна. Басхүү эмнэлгийн зүйл дор гэрэл тусгах буюу хүний гэдэс дотрыг нэвтээр үзэх зэргээр элдэв анагаах зүйл дор эрхэм тус болж буй бөгөөд сүүлийн үе дор мэс хэрэглэх үгүй гагцхүү цахилгаанаар операц хэмээх хүний биеийг эвдэн эмчлэхийн арга нээгджээ. Иймийн тул цахилгааны хүчнээр хамаг зүйлийг бүтээж чадах бөгөөд хүн төрөлхтний сайн нөхөр нь болно. Феодал ба шар харгис нараас харанхуй шашны үзлийг дэлгэрүүлэн хамаг ардыг мунхруулан төөрүүлснээр бүдүүлэг улсын бурхан хувилгаан хэмээн сүсэглэн залбирч агсан зүйлийг харин эрдэмтэн хүн шинжлэн илэрхийлээд боловсронгуй улс дор боол, зарцаа болгон нийтийн тул хэрэглэж бүхүй нь үнэхээр гайхамшигтай бөгөөд шашин ба шинжлэх ухаан хоёрын аль нь хуурмаг хортой ба алин нь үнэн тустай болохыг үүнээс гэрчлэн таньж болно. Лениний суртал дээр цахилгааны хүчийг нэмбээс нийгэм журмын байдлыг тогтоон чадна хэмээжээ.

	(1930)

	* * * 

	 

	13Эдүгээ цаг дор хүн төрөлхтний боловсрол дээр гарсан, кино хэмээх цахилгаан сүүдрийн уран бүтээл гайхамшигтайгаар хөгжжээ. Энэхүү кино нь дан ганц хүний уйтгарыг сэргээх наадам бус бөгөөд яруу найруулгын гайхамшигтай зохиолуудыг уншин сонирхуулахын орон дор түүний жинхэнэ байдлыг нүдээр үзэгдүүлж, хүний ухаан дор амттай агаад тодорхойгоор оруулан чадахаас гадна аливаа суртлыг нэвтрүүлэн удирдахуй дор хурц зэвсэг болно. Цахилгаан сүүдрийн харанхуй байшингийн дотор ахуй дор хүний сэтгэл нь өөр зүйл дээр тусан хамаарах үгүй тогтвортой байж, гагцхүү уул зураг дээр оновчтойгоор сонирхлыг тавихын тул мөнхүү гарсан зүйл нь үзсэн хүний ухаан дор үнэн адил шингэж, сэтгэлийг нь хөдөлгөнө. Жишээлбээс: Нэгэн яруу найруулгын зургийг гаргаваас, үзсэн хүмүүсийг бахдуулан, тэдэн нарын яруу найруулгын авьяасыг нь сэргээх ба сэлбэнэ. Хувьсгалын тухай зургийг гаргаваас, хувьсгалч хүний зоригийг нь улмаар хөгжөөхөөс гадна бусад дор суртлыг нэвтрүүлэн, тэр зүг дор удирдана. Энэ мэтээр кино нь хүнийг сургана, удирдана, уяруулна, бахдуулна, гэсгээнэ, сэргээнэ. Тиймийн тул киног энгийн нэгэн шалиг завхай наадам дор тооцож үл болох бөгөөд эрхбиш сонирхон үзэцгээвээс зохино. Үзэхүй дор эрх үгүй тогтвортой байж, гүйцдээр санаандаа шингээх ба улируулан бодож боловсруулах нь хэрэгтэй агаад ялангуяа уран зохиолоор оролдогчид нар онцоор сонирхол тавьж, түүний дотроос товч утгатай буюу сонин үгтэй гарчгуудыг нь тэмдэглэн авах ба мөн түүний онц сонин байдал улирал ба гайхамшигтай фантази хэмээх хий бодлогуудыг тэмдэглэн авбаас зохино хэмээхээс гадна эл киноны явдлыг хөгжүүлэх хэрэг дор бид нар онцоор чармайваас зүйтэй буй.

	(1930)

	Тус улс дор латин үсгийг хэрэглэвээс тустай сайн болохыг мэдэж, уг хэргийг нэгэнт үүсгэн явуулсан бөгөөд үүнд ухуулах явдал нь зүгээр сайн явж буй боловч үйлдэж хийх явдал нь баахан бүрэг бараг үзэгдэнэ. Юун хэмээвээс, үсгийн төлөвлөгөө дээр хэд хэдэн зүйлээр урваж хувиргасаар иржээ. Үүнд, анх Буриад Монгол улс дор буруу зөв харсан үсэгтэй нэгэн төлөвлөгөө ба мөн тус улсад Хаянхярваагийн [image: Image] хэмээн ялгаварласан ба тэмдэгтэй үсэг олонтойгоор төлөвлөж агсан зүйлүүд үл зохих учир өөрсдөө нэгэнт хүчин төгөлдөр үгүй болгосон тул өгүүлэх явдал үгүй. Дараа Ардыг гэгээрүүлэх яамнаа болсон хурал дээр Буриад Монгол дор болсон латин үсгийн хурал дор очсон төлөөлөгч Хаянхярваагаас мөнхүү хурлаар хэлэлцсэн зүйлийн төлөвийг илтгэж, уг хурлаар шинэчлэн тогтоосон үсгийг тус улс дор хэрэглэвээс зохино хэмээсэн. Үүнд, мөнхүү шинэ төлөвлөгөө нь хуучин төлөвлөгөөнөөсөө нэлээд дээр, их төлөв зүйтэй тохиромжтой болсон боловч [image: Image] хэмээх эгшиг үсгийг v ([image: Image]) гийгүүлэгч үсгээр хийсэн ба [image: Image] хэмээх үсгийг θ [image: Image] хэмээх оросын хуучин хаант засгийн үе дор байсан үсгээр хийсэн. Бас [image: Image] хэмээхийг zh хэмээн, сул [image: Image] -ийн аялгуутайгаар бичиж, түүний орон дор хэрэглэж болох (j) хэмээх үсгийг [image: Image] хэмээн бичиж, бүгд гурван  [image: Image]-тэй болсон. Энэ хэдэн зүйл дээр бидний хэдэн хүмүүсээс үл нийлэлцэнэ хэмээн эсрэг санал гарсан боловч энэ удаа засварлах явдал үгүй дараа болох Буриад ба Халх Монголын хамтарсан хурлыг хүртэл Буриад Монголын шинэ төлөвлөсний ёсоор дурсан хэрэглэж, энэ завсар засаж залруулах саналыг хураахаар тогтсон боловч хэд хоносны дараа ямар ч хурал болсон үгүй, ямар ч учир шалтгааныг мэдэгдсэн үгүй, Холбоот улс дахь латин үсгийн зөвлөлд тогтоосон үсгийг дагуулан, Буриад Монгол дор дахин шинэчилсэн үсэг хэмээх нэгэн төлөвлөгөөг гаргаж шууд хүчин төгөлдөр болгон, мөнхүү үсгээр тусгай цагаан толгой зэрэг зүйлийг гарган бүхий. Үүнийг үзвээс түр туршиж шүүмжлэлийг хураан, дараа залруулан тогтооно хэмээсэн. Буриад Монгол улсад болсон хурлаар гаргасан төлөвлөгөөнөөс долоон доор болоод үл тохирох үсэг өдий төдийгөөр үзэгдэнэ. Юун хэмээвээс уг латин дор [image: Image]хэмээн дууддаг u үсгийг [image: Image] хэмээн мушгин аваачаад оросын [image: Image] адил дүрстэй у ([image: Image]) хэмээх үсгийг [image: Image] хэмээн нэрлэсэн ба [image: Image] хэмээх үсгийг мөн өнөөх хуучин оросын θ [image: Image] хэмээх үсгээр хийсэн [image: Image] үсгүүдийг s, с хэмээх үсгүүдээр тэмдэг тавьж, заримдаг латин болгон үйлдсэн. Бас [image: Image] хэмээхийн оронд хэрэглэж болох j (i) хэмээх үсгийг [image: Image] хэмээн дуудаад, [image: Image] хэмээхийг Z хэмээн [image: Image] -тай бараг ялгавар үгүй тэмдэгт үсгээр хийсэн амой.

	Хянаваас латин үсгийг авахуй дор, нэгдүгээр дор, аль болохуйцаар жинхэнэ латины замаар хэрэглэх, хоёрдугаар дор, интернационалын тогтсон ёсныг харгалзах, гуравдугаар дор, ард түмний ухаж мэдэхүй дор хялбар будлиан үгүй бөгөөд хэвлэлийн зүйл дор боогдол үгүйгээр хэрэглэх нь чухал болой. Гэтэл энэхүү шинэ үсэг нь эдгээр гурван зорилгын алинаас ч гадуур болжээ. Юун хэмээвээс, хэд хэдэн үсэг дор тэмдэг тавьж урвуулсан нь заримдаг латин болох ба үзэхүй дорая үгүй, хэвлэлийн зүйл дор боогдолтойгоос гадна мөнхүү латин үсгийн дотор оросын хуучин θ [image: Image] хэмээх үсгийг аваачиж сольсон нь чухамдаа латин үсгийн дотор нэгэн монгол үсгийг хэвээр үлдээснээс ялгавар үгүйн дээр уг латин дор ба бусад улсууд их төлөв ба аливаа шинжилгээний зүйл дор [image: Image] хэмээн дууддаг u үсгийг [image: Image] хэмээн мушгин аваачиж дуудаад жинхэнэ [image: Image] үсгийг у ([image: Image]) хэмээх үсгээр хийсэн нь хэрхэвч зохилдох үгүй тул энэ мэт зүйлийг эрх үгүй хянан хэлэлцэж засварлаваас зүйтэй бөгөөд ердөө олон янзын тогтвор үгүй үсгүүдээр цагаан толгой зэрэг зүйлийг хэвлэн гаргаж байх нь тусыг олгон чадах үгүй бөгөөд харин олон ардын толгойг эргүүлэн сонирхлыг мохоохуй дор хүрэхийн тулд туршлагын түр бөгөөд түүхий юмыг нийт дунд тарааж, будилаан болгох ба сүйтгэл гаргах үгүй урьдаар тусгай мэдэх хүмүүсийг хуралдуулан,  чухамхүү зохистой боловсон үсгийг яв цав тогтоолгон гаргах ба жич зөв бичих заавар ба толь, үсгийн дүрэм зэрэг зүйлийг бэлтгэн гаргаваас тэр цаг дор олон ардын дунд нэвтрэн дэлгэрэхүй нь боогдол үгүй түргэн бөгөөд дөхөм тустай болох амой хэмээхийн ялдам үсгийг засварлах тухай саналыг илтгэвээс:

	1. Одоогийн хэвлэж нийтлэн буй цагаан толгойн дотроос тэмдэг тавьсан с, s үсгийг өөрчилж, нийт дэлхий дээр дадлыг олсон бөгөөд хэл бичгийн соёл нь хөгжиж бүхий их улсуудын бичдэг ёсоор ба Буриад улсын мөнөөхний төлөвлөсөн ёсоор ch, sh хэмээн бичвээс зүйтэй буй. Ингэвээс заримдаг латины байдал үгүй болж, ямар ч хэвлэл ба машинаар бичих дор боогдол үгүй болно. 

	2. [image: Image] ба [image: Image]-г мөн дээр дурдсан ёсныг баримталж, kh ба dj хэмээн бичвээс зохивч энэ хоёр үсэг монгол үгэн дор олон тохиолдох тул давхар үсгээр бичихийг хэмнэж k, j хэмээх хоёр үсгээр аялгуу ташаалдуулан бичвээс болно.

	3. [image: Image], [image: Image] хоёр үсэг угаас латин дор үгүй тул [image: Image] хэмээх О үсгийг урвуулан, дээр нь хоёр цэг тавьж ő [image: Image] болгон [image: Image]хэмээх u үсгийг урвуулан, дээр нь хоёр цэг тавьж ű [image: Image] хэмээн дуудваас зүйтэй бөгөөд [image: Image] (o, u, ő, ű) хэмээн, хуучин монгол дор нэгэн доор ба дүрс нэгтэй байдаг тул [image: Image]-ын дээр хоёр цэг тавиваас [image: Image] болдог юм. [image: Image]-ийн дээр хоёр цэг тавиваас [image: Image] болдог юм хэмээн хөдөөгийн ардаас тэргүүлэн хэн хүн ухах ба танихуй дор маш хялбар болох бөгөөд энэ нь ямар ч хэвлэл дор олдох бөгөөд ямар ч бичгийн машин дор хоёр цэг нь тусгай байдаг буй.

	4. W, V хэмээх хоёр үсэг нь тус тус ялгавартай байваас зохих бөгөөд эхний W нь ван хэмээсний [image: Image] ба англи [image: Image]-ийн W-ийн аялгуутай байваас зохих бөгөөд жишээлбээс watt их хөндий. Дараах V нь оросын В-члэн нийт гадаад улсын дууддаг ёсоор байваас зохих бөгөөд жишээлбээс volt.

	5. У хэмээх үсгийг эгшиг үсгийн өмнө аваас гийгүүлэгч [image: Image] (yamon) эгшиг үсгийн хойно аваас эгшиг чанартай хийсгэвэр [image: Image] (nokay) хэмээн хэрэглэнэ.

	6. Урт эгшгийг давхар үсгээр бичихийн орон дор хоёрдугаар үсгийг нь h [image: Image]-аар тэмдэглэх ба жишээлбээс őlahn. 

	7. Үсгийн аялгуу хувирах ба гадаадын үгс ба дотоодын үгс зэргийг бичихүй дор хэрхэн бичих зэргийг бидний цагаан толгой дор тодорхойлсон бөгөөд тухай дор тайлбарласугай хэмээхээс гадна дээр дурдсанаас бусад үсгүүдийг хэвээр хэрэглэж нийлэлцэнэ. 

	Тиймийн тул эдгээр шүүмжил ба санасныг латин үсгийн зөвлөл ба тэр явдлыг сонирхогчид дор зориулъя аа. 

	Уг хэргийг чухал болгон үзэж, тусгай хурлыг даруйхнаа нээж хэлэлцэх эсэхийг харж сууя. Тэр тухай дор дээр дурдсан шүүмжлэл ба саналыг дэлгэрэнгүйгээр тайлбарлан илтгэж болно. 

	Жич: Бидний зохиосон тусгай дэлгэрэнгүй цагаан толгой буй тул түүнийг хэвлүүлэн энэхүү шинэ цагаан толгой лугаа бээн (толгойтойгоо) зэрэгцүүлэн чухам, алин нь зохистой болох саналыг хурааж болно. 

	1930

	* * * 

	 

	15Үүний урьд 11 дүгээр сонин дор кино хэмээх цахилгаан сүүдэр хэрхэн олон түмнийг цэнгэлдүүлэн боловсруулдаг ба хэрхэн суртал соёлыг дэлгэрүүлдэг учрыг тодорхойлон бичсэн бөгөөд эдүгээ мөнхүү киног хийж үйлдэх ба тэрхүү явдлыг суралцах тухайг өгүүлнэ. 

	Киног үйлдэж хийхүй дор гарах сүйтгэл маш их боловч нэгэнт бүтээвээс мөнхүү сүйтгэлийг магад олж чадахын дээр хонжвор олохоос гадна басхүү соёл боловсрол ба суртал хувьсгалын талаар олон түмнийг боловсруулж, маш их тусыг хүртээнэ. Эдүгээ СССР улсаас монголын байдлаас зураг авч Хувьсгалын монгол хэмээх шинэ кино хийхээр хэдэн хүмүүс иржээ. Эд нар ойр хавиар явж авсан зургийг одоо даруй гаргах тул сонирхон үзэцгээмүү хэмээхээс гадна үүнд, тус улсаас авьяастай залуу хүмүүсийг дагалдуулан илгээж сургаваас сайн болохоос гадна тэдэн нар лугаа хамтран монгол хэл дээр тусгай кино үйлдэж гаргах зэрэг явдал ба кино дор наадагчдыг сургах явдлыг эдүгээ үүсгэн оролдвоос зохих ба гадаад улсын ихээхэн киноны газар лугаа холбоо байгуулж, энэ мэт киног үйлдэж хийх явдлыг оролдох цаг нь болсон хэмээн санаж байна. Монголын ард түмэн дор ухах ба мэдэхүй дор хэрхэвч өөрийн хэл дээр амттай тул монгол үсэгтэй буюу эсвээс монгол хэлээр ярих киног бэлтгэхийг санаа тавиваас зүйтэй болохын дээр энэхүү явдал дор манай залуучуудаас нэгэн их хүчийг гарган туслалцваас зохино хэмээхээс ангид энэхүү киноны амь нь болох нэгэн их чухал зүйл буй бөгөөд юун хэмээвээс, даруй уран зохиол болно. Тус улс дор шинэ ургаж бүхий уран зохиолч нар ялангуяа тус улсын байдлаас буюу үгүй болбоос ямар нэгэн зүйлээс гайхамшигт сонирхолт үлгэрийг зохион, тус улс дор үйлдэх кино дор өгөх буюу эсвэл гадаад улс дор илгээвээс маш сайн хэрэг болно. Иймийн тул киноны явдлыг байгуулагчид ба уран зохиолчид харилцан бие биес дор туслалцаж, хүчээ нэгтгэн, уран зохиол ба уран бүтээлийн явдлыг нэгэн зэргээр хөгжүүлбээс зүйтэй бөгөөд тустай буй. Үүнд хэрхэн туслалцваас зохих буй хэмээвээс, уран зохиолч нар эрхбиш гайхамшигт зохиолыг зохион, кино дор өгч байх ба киноны газар тэрхүү зохиолыг зураг болгож нийтлэн, уран зохиолын гайхамшгийг олон ард дор таниулахаас гадна уран зохиолын явдал дор үлэмжхэн мөнгө зэрэг зүйлээр тусалж хөгжүүлэн байваас зохино.

	 

	(1930)

	Эдүгээ үе дор таван тив нь сонин сэтгүүлээр бүрхэгдэж, сонин сэтгүүл нь бүх дэлхийг бужигналдуулан буй бөгөөд энэхүү шинэ цагийн сонин сэтгүүл үгүйгээр шинэ ертөнц тогтнож хэрхэвч чадах үгүй болой. Нэгэн хэдэн үгээр түүний учрыг товчлон тайлбарлаваас, сонин бичиг болбоос нийгмийн сонирхож буй зүйлийг сонсгох ба хүсэж буй зүйлийг бүртгэх, эрж буй зүйлийг олгох бөгөөд олон ардыг нийтийн байдал лугаа танилцуулан холбоно. Олон ард ба удирдах газрын хоорондын төлөөлөгч болж, аливаа байдлыг харилцан нэвтрүүлнэ. Ямар нэгэн нам сонин бичиг үгүйгээр тогтнон чадах үгүй бөгөөд олон нам үзэл суртлыг тэмцэлдэхүй дор сонин бичгээр тулна. Буурай нам хүчтэй хэвлэлийн чадлаар дийлнэ. Сонин бичиг нь суртлыг нэвтрүүлэх ба ангийн тэмцээн дор туйлын хурц зэвсэг болох бөгөөд нийгэм журмын ёсныг явуулахуй дор маш их бүлүүр ба сэлбүүр болно. 

	Жич: соёл ба хэл бичгийг дэлхий дээр дэлгэрүүлэн холбох бөгөөд түүний доторх фельетон хэмээх шинжлэх ухаан, уран зохиол, уран бүтээл, ший жүжиг, кино наадам зэргийг бүртгэсэн анги нь шинэ цагийн соёлын хувьсгалыг мандуулна.

	Энэ мэтээр сонин нь боловсон улс дор өглөө босоод нүүрээ харагч толь лугаа адил буй. Их их пүүсийн худалдах зүйлүүдийнхээ дээжүүдийг олон дор сонирхуулахын тул дэлгэж гоёмсоглон,  чимсэн витрин хэмээх том том цонхны адил буй.

	Энэхүү сонин лугаа чухал нөхцөлдөөтэй нэгэн зүйл буй бөгөөд тэр нь даруй уран зохиол хэмээн хариулбаас зохино. Уран зохиолын боловсрол үгүйгээр сонин бичиг бүтэж, хөгжиж огт чадах үгүй бөгөөд сонины явдлаар оролдогч хүн эрх үгүй уран зохиолын авьяастан байдаг ба байваас зохино. Юун хэмээвээс яруу найруулгын нэгэн өгүүлэл энгийн яриа ба илтгэлээс амттай ба үнэтэй бөгөөд түг түмэн хүний сэтгэлийг хөдөлгөн чадна. Хүн төрөлхтний оюуныг тэжээн баясуулах ба нээгдүүлэн боловсруулах бөгөөд соёл эрдмийг хөгжүүлэхүй дор зай шим нь болно. Тиймийн тул эрдэмтэн зохиолч нар олон нийтийн хэрэг дор оролцохдоо гагцхүү сонин, сэтгүүлээр оролддог ба сонины эрхлэгчид нар уран зохиолч нарыг хүндэтгэн үзэж хэрэглэн, түүний яруу сайхан зохиолоор сониноо чимэглэж, гүн утгат өгүүллээр сониноо хөгжүүлдэг буй. Ердөө ертөнц дор хэвлэл хэмээгчээс илүү гайхамшигтай ба илүү чадалтай, олон ард дор амттай ба сонирхолтой зүйл үгүй агаад энэ нь гагцхүү уран зохиол ба сонин сэтгүүлээр төгсөнө. Хэвлэлийн хүчээр хүн төрөлхтнийг хайлуулан чадна.

	Үүнд хүсэх нь, залуу нөхөд уран зохиол ба сонин сэтгүүлийн хэргээр оролдох авьяасаа сэргээн, тэр зүг дор хандмуу.

	 

	(1930)

	Эдүгээ Намын төв хорооны Ухуулан боловсруулах хэлтсийн хурлын тогтоол дор үүсэж бүхий уран зохиолчдын явдлыг чухал дор үзэж, улмаар тэтгэн хөгжүүлэхээр хэлэлцэж үүнд суух орон сав болон элдэв хэрэглэгдэх зүйлийг Ардыг гэгээрүүлэх яамнаас талбин олгохоор тогтсоны дараа мөнхүү уран зохиолын явдлаар оролдогч нэгэн хэдэн залуус Улаанбаатар хотноо бүхий Холбоот улсын сургуулийн багш бөгөөд уран зохиолч нөхөр Булышевын хамт хуралдаж мөнхүү Булышеваар хувьсгалын уран зохиолчдын түүх байдал ба зам мөрийг илтгүүлэн сонссон ба тус уран зохиолчдын байгуулалтыг Монголын хувьсгалын зохиолчдын холбоо хэмээх утгатайгаар шинэ цагийн байдал ба латин үсгийг хэрэглэж бүхий явдал лугаа нийлүүлэн интернационалын үгсийг хэрэглэж (Монголын Ассиоциацын Революцийн зохиолчдын) хэмээн нэрлэсэн бөгөөд товчилбоос M.A.R.Z. хэмээмүй.

	Энэхүү МАРЗ-ын тухай Эвлэлийн төв хорооны тэргүүлэгчдийн хурлаас тогтоосон нь Монголын хувьсгалт нам ба Хувьсгалт залуучуудын эвлэлийн удирдлагын доор Монголын зарц ядуу ардуудаас өөрийн хувьсгалт засгийг байгуулж явуулсан бөгөөд дараагаар барууны удирдлагын хорыг бүрмөсөн эвдэн сөнөөж явуулсны дээр өнгөрсөн наймдугаар их хурлын тогтоолын ёсоор Монголын хувьсгалын гуравдугаар шатан дээр дэвшиж улсын аж ахуй эдийн засгийн хэргийг нийгэм журмын замаар шинэчлэн явуулж хөгжүүлэх ихээхэн хэрэг дор дэвшин орсон нь улсын доторх ангийн байлдааны явдал улам бүр хурцдаж феодалын үлдэгдэл болох этгээдээс хамтрал эвлэлийн ба нийгэм журмын байгуулалтын нийт төлөвлөгөө хэрэг дор ямар нэгэн саад тотгор учруулах явдлыг цаг ямагт хичээн зүйл бүрээр оролдолхийлж буй тул энэхүү явдал лугаа эсэргүүцэн тэмцэх нь туйлын чухал зүйл бөгөөд уран зохиолын хэвлэл өгүүллээр олон түмний дунд хувьсгалын суртлыг түргэнээ дэлгэрүүлж улмаар тэдний зарц ядуу ардуудыг татан ойртуулж нийгэм журмын байлдаан байгуулалтын хэрэг дор эрчимтэйгээр дэвшин орох зам нээгдүүлэх явдал дор төхөм болохын дээр мөн эдний ядуу зарц ардуудыг ангийн соёлыг хурцатгах эдүгээгийн чухалчлан бүхий зорилго лугаа түргэн танилцуулах сэргэлэнгээр байлдуулах явдал дор оньсон хүчин болж чадмуй. Хянаваас уран зохиолын явдал нь үүнээс урагш монгол дотор төдий л хөгжсөн үгүй ба нам эвлэлээс хөгжүүлэх зорилго бодлогыг тавьж эвлэлдүүлэн оролдуулсан үгүй нь туйлын дутагдалтай болжухуй. Үүнд Эвлэлийн төв хорооноос үүнээс урагш уран зохиолын явдлыг ангийн байлдааны хурц зэвсгийн нэгэн нь даруй мөн хэмээн үзэхийн дээр одоогийн эвлэлдэж бүхий шинэ уран зохиолчдын эвлэлийг сайшаан үзэж туслах бөгөөд мөн эл эвлэлээс намын ерөнхий шугамыг хамгаалан олон нийтийн дотор хувьсгалын суртлыг дэлгэрүүлэх хүчний болох үүргийг хэлээвээс зохимуй. Иймийн тул МАРЗ хэмээх эвлэлийг Ардыг гэгээрүүлэх яамны дэргэд байгуулан зохиож үүргийг чанартайгаар үргэлжлэн хөгжүүлэх, үүнд

	1. Тус эвлэлээс нийгэм журмын байгуулалтын үндсэн болон хамтрал эвлэлийн тухай хүчнийг гаргах ба урнаар зохиож яруугаар таниулах явдлыг чухалчлан нийгэм журмыг байгуулах явдал дор олны идэвхийг сэргээн хөдөлгөж тусыг олсугай

	2. Тус МАРЗ-аас хөдөө дор салбар бүлгэм дэлгэрүүлэх зэргээр хөдөөгийн зарц ядуусын дотор зохиолчдыг татан элсэх явдлыг хот хөдөөгийн дотор туйлын өргөтгөн явуулсугай, 

	3. Аж үйлдвэрийн ба аж ахуйн газруудын ханын сонин дор туслалцах тэдний ажилчдын дотор уран зохиолчдыг өргөнөө бэлтгэсүгэй, 

	4. Тус МАРЗ-аас Холбоот улсын уран зохиолчид лугаа туйлын бат хэлхээ холбоо тогтоох ба мөн эндэх хэвлэх зүйлийг орос хэл дээр орчуулан илгээх буюу мөн тэндэх хэвлэлийн зүйлийг яахин ирүүлэх зэргээр харилцааг тогтоох ба энэ тухайн хэрэглэгдэх зардал мөнгийг засгийн газраас тавин олгож гүйцэтгэх явдлыг үүгээр харилцан бэлтгэсүгэй.

	Энэхүү МАРЗ-ын байгуулалтын явдлыг нам эвлэлийн төв хорооны суртлын хэлтсээс эрхлэх бөгөөд мөнхүү МАРЗ-ын товчооны ерөнхий тэргүүлэгчид нөхөр Цэндсүрэн, Банзрагч, Нацагдорж нарыг, орлогчид нөхөр Дугаржав, Ядамсүрэн нарыг сонгон баталсугай.

	Үүнд тус МАРЗ-ын товчооноос нэгэн долоо хоногийн хугацааны дотор тус МАРЗ-ын зохиол суртлын талаар явуулан гүйцэтгэх бүхий л ажил хэргийн төлөвлөгөөг бэлтгэн ирүүлж нам эвлэлийн төв хорооны суртлын хэлтэс дор хянуулан батлуулсугай.

	Жич: Мөн МАРЗ-ын товчооноос Ардыг гэгээрүүлэх яам лугаа хавсран МАРЗ-ыг байгуулсан тухай тунхаг зарлалыг бичиж, засгийн газраа батлуулан гүйцэтгэх явдлыг хоёр долоо хоногийн дотор гүйцэтгэхүй хэмээжээ.

	18Шашин ба төр хэмээх хоёр үсгийн чанад дор шар ба хар хоёр харгис бултайн үзэгдэх бөгөөд хуурмаг будангуй номлолоор олон түмнийг мэхэлж, харгис мөлжимхий ёсоор түмэн ардыг боолчилно. Энэхүү байдал ертөнц дээр нэгэнт жигшигдэж, эрх чөлөөт ардын ангийг хамгаалсан засаг мандаж атал эдний шар, хар харгис нарын санал хүсэл нь тэвчигдэх үгүй, элдвээр хуйвалдаж түмэн ардын цусыг дахин уусугай хэмээхийг заналтай. Эх болсон зургаан зүйл амьтан хэмээдэг энэрэнгүй үгээр олон түмнийг мунхруулан шүтүүлэх зэвсэг хийсэн, энэ ба хойд хэмээдэг номлолоор доорд ардыг дарангуйлан боолчлохыг эрхэм болгосон шар харгис нар эрх чөлөөт засаг ба шалгадаг ухааныг хэдийнээс болгоомжлон, хир чинээгээрээ эсэргүүцсээр ирснийг хэн бүхэн мэднэ. 

	Олон түмний толгой нь өндийж, идэвх нь сэргэхүй дор он жил улиран суусан зузаан дэвсгэр, зөөлөн хоолноосоо салахаас айж, зүйл бүрийн аргыг өглөө үдэш бодов. Ардын засгийг устгах үгүй болбоос ард түмнийг боолчлохын цаг нэгэнт өнгөрөв хэмээн, бурхан хэмээн итгэгдсэн хутагтуудаас бузар харгис явдал бүрэлдэн гарав. Тэнгэр хэмээн өргөмжлөгдсөн феодалууд түүний явдал дор хамжин нийлэлджээ.

	Ардын эрх чөлөөг хамгаалагч нүдэн хурц,  чихэн сонор тул тэдний үүдээ оньслон сууж хийсэн хэргийг цөм мэдэж, үгээгүй ядуу ардын дарангуйлан захирах хатуу засгийн шүүвэр дор оруулав. Хутагт ба хувилгаан, хуучин феодал ба түшмэд нийлж гучин хэдэн хүн хуйвалдсан бөгөөд гучин хэдэн мянган ардын толгой дээр суухыг эрмэлзсэн нь инээдтэй бөгөөд эсэргүүцэлтэй. Хэдэн зуун жил дор хэтэрхийгээр өргөмжлөгдөн суусан шар, хар харгисуудыг гэнэдэж шүтсэн ард олон боловч суртал, соёлын хүчээр сүүлийн үе дор тэд нарыг бараг таньжээ. Өнөө өдөр хүрч ирэхүй дор улигт харгисууд өнгө нүдийг хуурч байсан хувцсаа олны өмнө тайлж, өнөөх ховдог шунахай биеэ таниулан, хамаг амьтныг хайрлана хэмээн сайхан ярьж байгаад хамаг амьтнаа халуун нурам дор дахин зовоохыг оролдсон хэрэг явдлаа илэрхийлж, нийтийн итгэмжийг буцаах цаг нь болжээ.

	Зарц ядуу олон түмэн ардууд энэхүү чихээр сонсож, нүдээр үзээд гэнэтдэж итгэсэн нь байваас гэмшиж мэдээд шар ба хар харгис нараас шамдан, эрх ашгаа эгүүлэн авахыг эрмэлздэг ба оролддогийг тэмдэглэн, эрс тэсээр эсэргүүцэж, эв хамтын ёсон дор саадгүйгээр орох лоозонг тавьцгаая.

	 

	(1930)

	 

	* * *

	 

	19Балар хуучны бүдүүлэг цаг дор бичиг бичих цаас байсан үгүй, холтос үйс буюу арьс шир дээр тэмдэглэн байсан ба басхүү бар буюу хэвлэл байсан үгүй буй. Дараа Хятад улс дор анх удаа цаасыг үйлдэж, мөн модон дээр сийлэх хэвлэлийг тулгар гаргаснаас хойш газар бүр уламжлан, ном дэвтэр үйлдэх, гаргах явдал улмаар боловсорсоор ирсэн бөгөөд эдүгээгийн шинэ цагийн хэвлэл нь бүх дэлхийг догдлуулан амой. Хэвлэх нийтлэх тухай зүйл бүрийн арга нээгдээд янз бүрийн машин зэвсэг зохиогдож, сонин сэтгүүл, ном дэвтэр, зураг хөргийг сайхан бөгөөд хурднаар гаргах болжээ. Жишээлбээс, үсэг цутган хэвлэх, хордуулан хэвлэх машин гараад хэд хэдэн сар, хэд хэдэн зуун хүний хийх ажлыг нэгэн хэдэн цаг дор нэгэн хоёр хүнээр барна. Тэдгээр гарсан ном дэвтэр нь бүхий л ард түмнийг соёлын зам дор оруулна. Иймийн тул хэвлэлийн уран бүтээл дор залуу хүмүүс эрхбиш сонирхол тавиваас зохихын дээр соёлын довтолгоог хийхүй дор хамгийн урьд асуулт болговоос зохино. Тус улсын Хэвлэлийн хороо болбоос боловсон хэвлэлийн зах зухыг мөн ч хир чинээгээр бүртгэн чаджээ. Гэвч нялх бөгөөд элдэв зүйлээр дутагдах боогдох нь өдөр тутам тохиолдохын дээр ажилчин нь их төлөв боловсроогүй ба идэвх үгүй үзэгдэнэ. 

	Тиймийн тул тус улсаас бүхий л хүчнийг гаргаж, нэгэн боловсон хэвлэлтэй болж, соёлын хувьсгалын үндсэн суурийг тавихыг хүснэ.

	 

	Хавтгай том машины түр түр эргэх тутам

	Хажуугийн хүний хөлс чив чив дусална.

	Нимгэн цагаан цаасны ирс ирс дэлгэх бүр

	Өтгөн хар бэх энд тэнд будна.

	Хэвлэн гаргасан дэвтрийн дотор

	Бүх ертөнц толь мэт үзэгдэнэ

	Хүн бүхэн түүнээс 

	Хамаг соёл боловсролыг сая олж мэднэ

	 

	(1930)

	... өөрийн хэл соёл дороо оруулахыг оролдсон агаад энэ нь Грекээс бусад соёлын бичиг үгүй газар орон дор хүрэлцэн дэлгэрчээ. Олон овог аймгийн нэгдэн нөгчихүйн үес дор Ромын их улс самуурснаас эхлэн Латины бичгийн хэл доройтож, улмаар амьд хэлний чанарыг алдаад зарим нь хөдөөгийн бүдүүлэг ард иргэний хэл дор орсон бөгөөд тиймийн тул латин хэл болбоос романы хэлний эх нь мөн хэмээвээс зохино. Энэхүү романы хэлний үргэлжлэл нь эдүгээ итали, испани, португал, франц, романуудын хэлнүүд болно хэмээхээс гадна энэхүү латин хэл нь европ дахь хийд ба боловсролын газраа хэрэглэгдсээр дахин сэргээсэн ба дундад зууны үе дор хуучны соёлыг боловсруулан судлагчдаар дэлхий дахины хэл болгон бүхий л эрдэмтнээр улмаар суралцан хэрэглэх болжээ. 

	Иймийн тул латин хэл хэдийгээр мөхсөн боловч их сургуулийн газраа эмнэлэг ба гүн ухааныг судлах явдал дор суралцсаар ба түүний маш олон үгс нь интернационалын хэл болон дэлгэрсэн буй. 

	 

	(1930)

	Наймдугаар их хурлаас төрж гарсан манай залуучуудын үнэн

	Нийгэм журмын ёсыг байгуулахуй дор магад хурц зэвсэг болно

	Анх үүсгэн байгуулснаас хойш арван таван тоон дор хүрсэн бөгөөд 

	Ангийн хувьсгалыг мандуулахуй дор чухал авлага болов. 

	Аравдугаараас эхлэн жинхэнэ сонины байгуулалт дор орж

	Арван хэдэн анги бүлгийг бүртгэн зохиов. 

	Залуучуудын үнэн хэмээх алдар нь хөгжин дэлгэрч 

	Залуу идэрчүүдийн сонирхол тавих зугаатай нөхөр болов.

	 

	Бүх дэлхийн бөмбөрцгийг улаан тугаар бүрхсэн зургаар үнэн хэмээх үсгийг хийсний уран сайхан нь сонирхолтой бөгөөд бүх дэлхийн пролетарийн хувьсгалыг хөгжөөн, империализмын ёсыг устгаж, эв хамтын байдлаар шинэ бөмбөрцгийг байгуулах хэмээсэн зорилгыг үзүүлжээ. Газар бүрийн пролетари нэгдэгтүн! хэмээн дээгүүр нь латин үсгээр бичсэн нь хуучны бүдүүлэг үсгийг хаяж хувьсгалын ба интернационалын соёлын үсгийг хэрэглэхийн уриа болжээ. 

	Улс төрийн анги нь феодал ба шар хар харгис, мөн түүнчлэн баруунтны этгээд лугаа байлдаж, жинхэнэ үгээгүй ядуу ардын ангийг баримталсан дарангуйлан захирах хатуу засгийг Коминтерн, КИМ-ийн удирдлага ба Холбоот улсын журмын найрамдлын доор мандуулахыг зорьжээ. 

	Эдийн засгийн анги нь одоо тутам тулгар үүсэж бүхүй эвлэл, хамтрал, хоршоо, коммуны ажлыг зөв замаар нь тэтгэн хөгжүүлэхүйн дээр, улсын таван жилийн төлөвлөгөөг хэрэг дээр гүйцэтгэхүй дор туслан, нийгэм журмын ёсыг байгуулахуй дор сэлүүр болжээ. 

	Гадаадын мэдээ нь эдүгээ цагийн шинэ ертөнц дээр өдөр шөнийн хорин дөрвөн цаг тутам дор болж буй элдэв сонин чухал зүйлүүдийг агшин зуур уламжлан сонсгож, улс төрийн удирдагчдын гарын авлага болгох ба олон түмний сонирхон үзэхүй дор толь болгожээ. 

	Бяцхан тоть шувууны өгүүлэл нь бахтай бөгөөд сонирхолтой ба инээдтэй бөгөөд жигтэй зүйлийг ёгтлон нийтэлж, эрхэм олон залуучуудын өдрийн зугаа болгохын хамт ийм тийм явдал гаргагчдыг шоолон ичээж, шүүмжлэн сочооно. 

	Шүүмжлэл өгүүлэл нь ховдог шунахай ба зусар зальхай этгээдийн нэрийг гаргаж, нүүрийг илэрхийлэн, хүнд сурталтан ба хахууль идэш лугаа эсэргүүцэн тэмцэнэ. 

	Шинжлэх ухааны анги нь балар хуучны балай суртал ба харанхуй шашны хоосон номлол лугаа шууд эсэргүүцэж, шинэ цагийн бодсын ёсны шалгадаг ухааныг мандуулж, соёлын хувьсгалыг хөгжүүлэхүйн замыг нээжээ. 

	Уран бүтээлийн анги нь ухаан санаанаас гаргаж, уран сайхнаар бүтээх чадлыг сайшаан хөгжүүлж, хөг дуун, хөрөг зураг, кино ший зэрэг хүн төрөлхтний уран сайхны бүтээлийн зүйлийг бүртгэн мандуулахыг хүсжээ. 

	Уран зохиолын анги нь цэцэн мэргэн оюунаас гарч, ертөнц дахиныг хайлган чадагч яруу найруулгыг хүндэтгэн, залуу авьяастныг дуудан сэргээж, хувьсгалын зохиолч нарыг хөгжүүлэн, хурц сэргэлэн ухааны амттай сайхан зохиолоор шинэ дэлхийг дэвтээхийг санаа тавьжээ.

	 

	Ийм нэгэн гайхамшигтай нөхөр, нэр Залуучуудын үнэн хэмээнэ

	Эдүгээ нас арван тавтай бөгөөд өсөх төлжих нь чийрэг, 

	Өнгө бүрийн үзэсгэлэнт зүйлээр биеэ чимсэн бөгөөд 

	Зүйл бүрийн сонин юмсыг учрах бүр уламжилна

	Багачууд залуучуудын бахдан сонирхож, хүсэн эрмэлзэх сэтгэлийг нь булаасан бөгөөд

	Түмэн хүний хүссэнийг нэгэн биеэр хангаж, түмэн зүйлийн хэргийг нэгэн цаг дор гүйцэтгэнэ.

	 

	20(1930).9.

	Энгийн цахилгаан мэдээ ба телефон нь явуулах ба хүлээн авах газрын хооронд эрх үгүй олон баганыг зоох буюу газар доогуур суваг малтаж, төмөр утсыг татан, мөнхүү утсаар цахилгааны урсгалыг гүйлгэн, нөгөө өртөөн дор дохио тэмдгийг өгч, хэл мэдээг нэвтрүүлнэ. Үүний дөхөм тусыг өгүүлж барш үгүй атал техникийн уран дархан нь цөхрөлт үгүй тул нэгэнт олж таньсан аргыг нэгэн зүйлээр хэрэглээд дуусах үгүй, улмаар чинагш тэмтэрч боловсруулдаг учир сүүлийн үе дор радио хэмээх утас үгүй буюу агаарын цахилгаан мэдээний явдлыг сүрхийгээр хөгжүүлжээ. Радио болбоос төмөр утас ба телефоны адил явуулах ба хүлээн авах хоёр газрын хооронд утсаар холбосон нь бус бөгөөд нэгэн газраас илгээсэн мэдээг бусад олон өртөөнүүд цөм нэгэн агшин, нэгэн хором дор нэгэн зэргээр авч болно. 

	Хэрхэн учрыг асууваас, дэлхий дээр олон зүйлийн хумхын тоосон бодос оршин бүхүйн дотор туйлын жижиг электрон хэмээх нэгэн бодос зах хязгаар үгүй түгээмэл тархсан бөгөөд түүний цацрал нь нэгэн секунд дор 300000 километр хүрэх ба бие нь нэгэн граммыг арван квинтелиод (квинтеллионд) хуваасны адил бөгөөд нэгэн квинтелиод (квинтеллион) хэмээх тоо нь хойноо гучин тэгтэй тоог хэлнэ. Эдгээр электронууд болбоос усан буюу агаар мэт ямагт долгилон бужигналдаж байдаг бөгөөд үүл буюу бас бус ямар нэгэн газар нягтран цугларваас цахилгааны хүчнийг сүрхий их дор гаргадаг буй. Тиймийн тул радиогийн илгээх өртөөн дор антен хэмээх зэл татсан багана, цахилгааны хүчнийг үржүүлэн гаргагч сав, дууныг хурааж аваад цахилгааны урсгалыг тэрчлэн чанга сул болгогч аппарат, эдгээр гурван зүйлийн чухал хэрэгсэл байх бөгөөд цахилгааны хүчнийг үржүүлэн гаргагч сав нь антенаа ямагт цахилгааны урсгалаар тэжээж байх тул мөнхүү дууныг хурааж гаргагч аппаратаас цахилгааны хүчнийг дамжуулан илгээсэн чанга, сул, урт, богино дуу нь антен дор ороод тэндээс цахилгааны долгионууд дөрвөн зүг, найман зовхис дор тархаж, огторгуйн агаар дор оршиж бүхий хамаг электронуудыг долгилуулах бөгөөд тийнхүү нэгэн газар элбэгээр хураасан цахилгааны хүчнийг хэсэг хэсгээр огторгуйн агаар дор цацсанаар тэндээс эхэлж, зүг бүхний электронууд хямран долгилохдоо агшин зуур хааш хаашаа гучин түмэн километр тархах бөгөөд замдаа тохиолдсон төмөр, зэс утсан дор цахилгааны хүчний урсгалыг бүрдүүлдэг бөгөөд энэхүү сүүлчийн урсгалыг төмөр утаснаас хурааж авбаас анхан илгээсэн долгион лугаа тун адил байна. Тэрхүү долгионы тархах нь нуурын дотор чулуу хаяхуй дор дүгрэг хүрээлсэн долгион тархдаг лугаа нэгэн адил буй. Энэ мэтээр тэдгээр хоосон огторгуйн агаар дор тэнэн хэсэж, долгилон урсаж яваа электронууд цахилгааны хүчин дор нөхцөлдөн үг, дуунуудыг дамжуулна. Тиймийн тул хүлээн авагч өөртөө, илгээгч өртөөний адил баганыг байгуулаад тэрхүү зэс зэлээр бусад мэдээнүүд бууж ирэхүй дор дуу тодотгох аппаратаар чихэн дор чагнан сонсох ба улмаар олон дор сонсгох болбоос тусгай дууныг чангатгагч аппаратыг залган, дэлхий дээр хол ойр аль нэгэн газар болж буй дуун хөгжим, илтгэл, сонсгол зэргийг нэгэн доор байгаа лугаа адил сонсоно. Хэрвээ дуун нь сул болдог үгүй болохул хээр хөдөө, гудамж зээлээр явсан хүн бүх дэлхий дээр зөрөлдөж буй олон мэдээнүүдийг цөм сонсох асан. Ердөө илгээх өртөөг байгуулахуй дор нэлээд төвөгтэй боловч хүлээн авах өртөөнүүд байгуулахуй дор нэн хялбар бөгөөд ойроос гар дор авч явж болохуйц бяцхан хайрцагтай аппаратаар ямар ч багана ба антен үгүйгээр сонсож чадах болжээ. Үүн дор, тус улс дор мөнхүү илгээх өртөө буй бөгөөд, үүгээр Хятад, Япон, бас Европ лугаа харилцан чадмуй. Аль нэгэн улс дор болсон ямар нэгэн сонин буюу чухал хэрэг даруй бүх дэлхий дээр радиогоор тараад нэгэн хоёр цагийн хойно сонин бичиг дор хэвлэгдэн, олон дор нийтлэгдсэн байна. Мөн радиогоор Америк ба Европ тивийн хооронд нэгэн гэрийн дотор суугаа мэт ярилцах ба мөн ярилцагчид цахилгааны туяагаар бие биесийг үзэлцэхийн дээр бас зургийг авах болжээ. Түүний гайхамшигт зүйл олон бөгөөд жишээлбээс: Франц улсын нийслэл Парис хотноо наадаж буй хөгжмийг Герман улсад суугаа хүн орондоо хэвтээд сонсож чадна. Эдгээр цөм шинжлэх ухааны үүднээс бүтэж буй зүйл болой.

	 

	1931

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

Автоматаар үүсгэсэн тайлбар]

	 

	 

	 


2006 оны хэвлэлийн Хэвлэн нийтлэлийн мэдээлэл:

	Дашдоржийн Нацагдорж

	 

	НИЙТЛЭЛ ӨГҮҮЛЭЛ

	 

	Хэвлэлд бэлтгэсэн Д. Цэдэв

	 

	“Цагаан бамбарууш” хэвлэлийн газар эхийг бэлтгэв. 

	Хэвлэлийн газрын ерөнхий редактор Жалайр М. Баттөгс

	Хавтасны загвар, монгол бичгийн бичвэрийг Ц. Тамир хийв. 

	Компьютерт шивж, эхийг бэлдсэн Бамбар

	 

	
Заметки

		[←1]
	 “ХУВЬСГАЛТ ЗАЛУУЧУУДЫН ӨМНӨӨС НАЦАГДОРЖИЙН ИЛТГЭСЭН НЬ” хэмээх гарчигтай муутуу цааснаа бийрээр бичсэн бичмэл Монгол улсын Төв номын санд 12232/97 дугаартай хадгалагдаж буй. Д. Нацагдорж улсын анхдугаар их хуралд оролцож, Монголын хувьсгалт залуучуудын байгууллагыг төлөөлж тус хуралд баяр хүргэж, энэ үгийг хэлжээ. Энэ үг анх “Ардын эрх” сонины хавсралт болгож, 1925 онд “Улсын их хурлын сонин” нэртэйгээр нийтлэгдсэн улсын анхдугаар их хурлын материалд орж хэвлэгджээ. Дараа нь “Бүгд Найрамдах Монгол Ард улсын анхдугаар их хурал” дэлгэрэнгүй тайлан (1984)-гийн 29 дүгээр талд шинэ үсгээр нийтлэгджээ. 




	[←2]
	 Энэ өгүүлэл анх “Үнэн” сонины 1926 оны 8 дугаар сарын 4-ний 34 дүгээр дугаарт нийтлэгдсэнийг үндэслэн хэвлүүлэв.




	[←3]
	 Нацагдорж, Балдандорж нарын нэр хавсарсан энэ өгүүлэл “Залгамжлагч” сэтгүүлийн 1926 оны 9 дүгээр сарын 5-ны 2 дугаарт нийтлэгдсэнийг баримтлан хэвлүүлэв.




	[←4]
	 Сурагчдын сэтгүүл. Нэгдүгээр дэвтэр. Берлин хотноо. 1928 оны есөн сар. Элдэв-Очир нэрээр хэвлүүлснийг баримтлав.




	[←5]
	 Сурагчдын сэтгүүл, Нэгдүгээр дэвтэр. Берлин хотноо. 1928 оны есөн сар. “Элдэв-Очир ёслов” нэрээр хэвлүүлснийг баримтлав.




	[←6]
	 Сурагчдын сэтгүүл. Хоёрдугаар дэвтэр, Берлин хотноо 18 (1928) он 11 сар. Элдэв-Очир нэрээр хэвлүүлснийг баримтлав.




	[←7]
	 Сурагчдын сэтгүүл. Хоёрдугаар дэвтэр, Берлин хотноо 18 (1928) он 11 сар. Нацагдорж нэрээр хэвлүүлснийг баримтлав.




	[←8]
	 “Залгамжлагч” сэтгүүлийн 19 (1929) оны 4 дүгээр сарын 15 дугаарын 41-42 дугаарт Нацагдорж нэрээр нийтэлснийг баримтлан хэвлүүлэв. Энэ захидлыг явуулахаас өмнө Зөвлөлт Туркмений нийслэл Ашхабад хотын пионерын байгууллагаас Монголын пионеруудад ирсэн захидлыг “Залгамжлагч” сэтгүүлийн 19 (1929) оны 2 дугаар сарын 14 дүгээрийн 32-37 дугаар талд, “Залгамжлагч” сэтгүүлийн 19 (1929) оны 4 дүгээр сарын 15 дугаарын 34-38 дугаар талд тус тус нийтэлснийг Д. Нацагдорж өөрөө хэвлэлд бэлтгэн, орчуулах, хариу бичих зэрэг бүхий л ажлыг зохион байгуулан хийж гүйцэтгэсэн болно. Иймд уг захидлуудыг өмнөх үгийн хамт сийрүүлэв.
ГАДААДЫН ПИОНЕРТОЙ ХАРИЛЦСАН НЬ. Эдүгээ нийгэм журамт Бүгд Найрамдах Туркмен улсын Ашхабад хэмээх хотын пионерын хорин нэг ба хорин дөрөвдүгээр бүлгүүдээс ирсэн захиаг хүлээн авч уг захиаг хэвээр хойно бичив хэмээхээс гадна хариу явуулсан захиаг дараагийн сэтгүүлд хэвлүүлэх учрыг хамтаар мэдэгдсүгэй. 
Нацагдорж
БЭЛХЭН БОЛ
Хүндэт нөхөд өө! Нийгэм журамт Бүгд Найрамдах Туркмен улсын Ашхабад хэмээх хотноо Калинины нэрийн доор байгуулсан пионерын хорин нэгдүгээр бүлгээс баярыг хүргэж хөгжилдүүлнэ. Бид нар болбоос манай эв хамт ёсны суурийг бэлтгэгч багачууд охидын гол манлай болох үүнд, бидний пионероос танай пионерын бүхүй л хэрэг ажилд чинь аль болохоор туслалцах ба мөн гүн харилцааг байгуулж, захидал тэргүүтнээр харилцахыг илэрхийлэн хүснэ. Үүн дор бидний пионероос өөрийнхөө дотроо явуулан бүхүй хэрэг ажлаар тодорхойлон бичиж илгээх явдлыг толилуулахаас гадна гуйх нь: Танай пионероос тэрчилэнхүү хэрэг ажил ба байдал учраа тодорхойлон, мөн хамтаар дутагдалтай ажил юу болох ба бэрхтэй бөгөөд тодорхой бус асуулт тэргүүтнийг захиалан илгээж байваас бид нар тухай бүр хэзээд зөв бүхэн болох хариултыг илгээнэ гэхээс гадна хэн лугаа хэрхэн харилцаа тогтоож буйг мэдэх нь чухал болох тул бид нар өөрийнхүү байдал лугаа танилцуулбаас зохих бөгөөд үүнд, тодорхойлбоос манай бүлэгт бүгд 40 хүүхэд байна. Энэ нь хэдийгээр бага хэмээсэн боловч бид нар тоог хэрэглэх бус, гагцхүү чанарыг бүртгэхээс шалтгаалжээ. Мөн нэгэн бүлгийн дотроо хоёр салаа байх бөгөөд мөн пионероос сонинд тус бүр элдэв зүйлийг цаг ямагт үргэлжлэн бичнэ. Энэ нь Ташкент хэмээх хотноо гаргана. Хүндэт нөхөд өө! Хариу захидлыг тодорхой бөгөөд томруунаар бичиж даруйхнаа илгээнэ. Дараа баяртай хэмээжээ.
 
Эрхэм олон нөхөд бэлхнээ 
Ашхабад хотноо Калинины нэрийн доор байгуулсан хорин дөрөвдүгээр бүлэг болбоос эв хамтын багачуудын хамгаалан тэтгэгч нар болох тул бид нар та нарын ажил хэрэгт тусламж үзүүлэхийг эрмэлзэж холбоо байгуулахыг хүснэ. Иймд бид нар хэрвээ та нараас хариу хүлээн авбаас тан дор бичиг бичиж байна. 
Бид нарт бичихдээ тус пионерын бүлгүүдийн хэрэг ажлын тухай ба мөн хот хөдөөгийн бүлгүүдийн ажлыг ямраар явуулж буй зэргийн байдал ба бас таны ажил хэрэг ямар зэргээр хөгжиж буй мөн ялангуяа пионер багачуудын зохион байгуулалтын зэрэг зүйлүүдийг бичвээс болно. Бид нар таны захидлыг баяртайгаар хүлээн авч цаг тухайд хариуг хүргэнэ. Одоо бид нар өөрийн байдлыг бичих нь: Манай бүлэг болбоос дөчин пионертой амой. Энэ болбоос цөөхөн боловч чанарыг хэрэглэнэ. Бүлэг нь хоёр анги байх ба хөдөлмөр нь хоёр хувь хуваагдсан. Тэргүүн нь сургуульд явдаг багачууд, идэр залуу хөдөлмөрчний анги хэмээгчид. 
Арван наймдугаар он зуны цагт бид нарыг хамгаалан тэтгэгчтэй хамт хөдөлмөр үйлдсэн. Хорьдугаар анги нь ариун цэврийг сахих гэгээрэл боловсролын хэргийг үйлдэнэ. Пионерт эмийн бага авдаш байна. Бүхий пионерууд сонин сэтгүүл бичиж авчруулдаг пионерын уриал хэмээх энэ сонин Ташкент хэмээх хотноо гаргадаг. Эрхэм нөхөд бид нар бичнэ. Манай бичгийн гарчиг Ашхабад хотноо Сибирская гудамжийн наймдугаар хаалганд Ольга Вайсамин нараар уламжлагдан Калинины нэрийн доор багачуудын Пионерын эвлэлд хэмээжээ. 
“Залгамжлагч” хэмээх монголын пионер багачуудын сэтгүүл. 
19 дүгээр (1929) оны 2 дугаар сар. Дугаар 14. 32-37 дугаар тал 
 
 
Гадаадын пионероос ирсэн захидал
Саяхан Туркмен улсын Ашхабад хэмээх хотноо Пионерын хоёр бүлгээс ирсэн захидлыг хэвээр бичих нь 
Эрхэм нөхрийн амрыг ирэхийн гадна бид болбоос Туркмен улсын Ашхабад хэмээх хотноо нэгдүгээр шатны Калинины нэрийн доор байгуулан аравдугаар сургуульд сурч буй бөгөөд таны (танай) пионер ба сургуулийн ажил байдал лугаа танилцахыг хүсэхийн дашрамд тус сургууль ба пионерын байдлыг товчхоноор тодорхойлбоос эдүгээ манай сургуулийн газраа Рица (Рициуа) хэмээх агаарын мэдээг тавьж, олон багачуудаас их л сонирхон сонсож буй. Бас олонд сонсогдохын тулд төмөр гуулиар сонин үлгэр үг хэлж олон дор сонсгох, улаан буланг сургуулийн дотор байгуулж элдэв сонин сэтгүүл зэргийг сонирхон уншиж буйгаас гадна дуу хөгжмийг байгуулж агаарын мэдээний газраа очиж элдэв дуу дуулах зэргээр оролцон сонирхуулдаг амой. Долоо хоногийн сайн өдөр бүрд хүүхэд багачуудын байдалд тохирсон цахилгаан сүүдэр зэргийг үзэцгээн зугаацдаг болой. Бас сургуулийн хөвүүдийн элдэв зохистой наадам ба дуу дуулах мэтээр буй байдлыг товчийн төдий илэрхийлэн хүсэх нь 
Нөхөд өө! Өөрсдийн байдал, мөн сургуулийн байдал болон ажлыг хэрхэн явуулж буй бас л ерөнхийдөө ажлыг хэрхэн хөгжүүлж буйг бид нар үнэхээрийн сонирхох тул үүнээс урагш энэ мэтээр захидал харилцан бие биесийн байдлыг тодорхойгоор мэдэлцэн харилцсаар байх болов уу хэмээн хүснэ. 
Калинины нэрийн доор байгуулсан аравдугаар бага сургуулийн шавь нар ёслов. 
Арван есөн он нэгэн сарын хорин есөн 
1929 он нэг сарын хорин зургаан 
 
БЭЛХЭН БОЛ
Пионерын нөхөд өө! Бид нар, тан дор өөрсдийн ажил байдлыг дурдан, захидал илгээсүгэй. 
Манай бүлгийн хөвүүд дөчин долоо болох бөгөөд манай бүлэг салаа хурлуудыг долоо хоног тутмын баасан гарагуудад хуралдаж байдаг ба эдгээр хурлууд дор улс төрийн боловсролын тухай зүйлүүдийг хэлэлцэж, дараа чөлөө цагт тоглох, дуулах ба элдэв зүйлийн наадам наадах зэргээр гүйцэтгэж буй. Ирээдүй дор бид нараас улаан цэрэг ба нийтийн гэр зэргийн газраа очиж зураг зэргийг үзэх ба бас зун цаг бид нар багачуудын биеийг амруулахын тул лагериар гарах саналтай болохыг дурдаж хүсэх нь 
Өөрсдийн янагш ирүүлэх захидал дор ажил хэргийн явууллага бодол зэргийг бичиж ирүүлэх болов уу хэмээн энэ удаа олныг нуршихыг хэмнэж дараа танилцсан тухай дор тодорхой бичихийг хамтаар гаргасугай. 
Адрес нь 
Эв хамт залуучуудын сайн өдрийн нэрийн доор байгуулсан Пионерын бүлэг. Ташкент хотын Сталины гудамжийн 27 дугаар хаалганд 
Идэр пионер аа! Эрхбиш хариу бичих болов уу. Бид эндээс захиа явуулахад Ү-Москвагаар дамжуулан явуулна хэмээжээ. 
“Залгамжлагч” хэмээх монголын пионер багачуудын сэтгүүл 
19 дүгээр (1929) он 4 сар. Дугаар 15. 34-38 дугаар тал




	[←9]
	 “Залгамжлагч” сэтгүүлийн 19 (1929) оны 4 дүгээр сарын 15 дугаарын 39-40 дүгээр талд Нацагдорж нэрээр нийтэлснийг баримтлан хэвлүүлэв.




	[←10]
	 Германы коммунист, хувьсгалч К. Либкнехтийн дурсгалд зориулсан энэ бяцхан өгүүлэл “Залуучуудын үнэн” сонины 1930 оны 1 дүгээр сарын 25-ны нэгдүгээрт Нацагдорж нэрээр нийтлэгдсэнийг баримтлан хэвлүүлэв.




	[←11]
	 МАХН-ын Төв Хорооны эмэгтэйчүүдийн хэлтсээс эрхлэн бэлтгэж “Хорьдугаар оны гурван сарын наймны өдрөө бүх дэлхийн эмэгтэйчүүдийн өдрийг үүсгэн явуулснаас янагш хорин жилийн ой гүйцмүй” гэсэн зориулалт бүхий “Эмэгтэйчүүд бидний март сар” (1930) эмхэтгэлийн 66-69 дүгээр талд Нацагдорж нэрээр нийтлэгдсэнийг баримтлан хэвлүүлэв.




	[←12]
	 “Залуучуудын үнэн” сонины 20 (1930) оны 7 дугаар сарын 25-ны 11 дүгээрт Үзэг нэрээр хэвлүүлснийг баримтлав.




	[←13]
	 “Залуучуудын үнэн” сонины 20 (1930) оны 7 дугаар сарын 25-ны 11 дүгээрт Үзэг нэрээр хэвлэгдсэнийг баримтлав.




	[←14]
	 Нацагдорж, Бүдадари нарын нэр хавсаргасан эл өгүүлэл “Залуучуудын үнэн” сонины 20 (1930) оны 8 дугаар сарын 29-ний 14 дүгээрт хэвлэгдсэнийг баримтлав.




	[←15]
	 “Залуучуудын үнэн” сонины 20 (1930) оны 9 дүгээр сарын 6-ны 15 дугаарын “Уран бүтээлийн зүйл” буланд Үзэг нэрээр хэвлэгдсэнийг үндэслэв.




	[←16]
	 “Залуучуудын үнэн” сонины 20 (1930) оны 9 дүгээр сарын 6-ны 15 дугаарт Үзэг нэрээр хэвлэгдсэнийг үндэслэв.




	[←17]
	 “Залуучуудын үнэн” сонины 20 (1930) оны 9.25 № 16 ба 17




	[←18]
	 “Залуучуудын үнэн” сонины 20 (1930) оны 9 дүгээр сарын 5-ны, 25-ны 16 ба 17 дугаарт “Үзэг” нэрээр хэвлэгдсэнийг баримтлан нийтлэв.




	[←19]
	 “Залуучуудын үнэн”сонины 20 (1930) оны 10 дугаар сарын нэгний 18 дугаарт “Уран бүтээлийн зүйл” буланд Үзэг нэрээр хэвлэгдсэнийг баримтлан нийтлэв.




	[←20]
	 “Залуучуудын үнэн” сонины 20 (1930) оны 10 дугаар сарын 1-ний 18 дугаарт Үзэг нэрээр нийтлэгдсэний эхлэл бүхий хуудас олдоогүй тул сүүлчийн хэсгийг хэвлэлд бэлтгэв.




	[←21]
	 Хэл зохиолын хүрээлэнд хадгалагдаж байгаа гар бичмэл эхийг үндэслэн нийтлүүлэв. Энэ зохиол анх Д. Нацагдоржийн “Зохиолууд” (1961)-ын 230-231 дүгээр талд нийтлэгджээ.




	[←22]
	 Монгол улсын түүхийн төв архивын фонд № 23, Товьёг № 2 хадгаламжийн нэгж (х/н) 32. 14 дүгээр талд Их Нацагдорж нэрээр бичсэн гар бичмэлийг баримтлан хэвлэв.

